
 

Markii la qorey fartii soomaaliga ee durba lagu bedelay farahii 
shisheeye ee dalka ka jirey, wax weyn ayaa iska beddelay 
ummadda dhaqandhaqaalaheedii. Tusaale ahaan haddii aan mid 
mid u soo qaadanno faa`iidooyinkaa waxa ka mid ah; 
 

1. Ummadda oo si dhaqso leh uga kortay xagga tacliinta, 
dhaqaalaha iyo siyaasadda. 

2. Qoraalka farta soomaaligu waxa uu furay fursado badan, sida 
in ay dadku isku bartaan. 

3. Markii uu aqoonyahanku ugu qorey qofka beeraleyda ahi 
aqoontii beeraha afkiisa, waxa uu beertiisa u sameystay si 
cilmiyeysan. Sidaa oo kale ayey kalluumeysatada, 
xoolaleyda, ganacsatada, ciidammada, warshadleyda iyo 
xirfadlayaashuba uga faa’iideysteen markii afkooda wax 
loogu qorey. 

4. Qoraalkii farta soomaaligu waxa uu dabargooyey jahli iyo 
aqoon la`aan badan oo ummadda ka haystay wax akhriska. 

5. Waxa markiiba la dareemay ardaydii afka soomaaliga wax ku 
baratay oo durba heerkoodii tacliimeed uu kor u kacay. 

6. Waxa kale oo kordhay ardaydii dugsiyada ku jirtay isku 
filnaanshahooda iyo ku kalsoonida naftooda. 

7. Waxa kale uu qoraalka farta soomaaligu sahlay habkii wax 
dhigista barayaasha oo markii hore saddex af oo kala duwan 
wax ku dhigi jirey. 

8. Imtixaan qoraalka afka soomaaliga laga qaaday shaqaalaha 
dawladda sannadkii 1973kii, waxay suurto gelisay inay dad 
badan ku baasaan oo shaqo helaan ama dawladduba ay dad 
badan oo cusub shaqaaleysiiso. 

9. Waxa kor u kacay heerka tacliinta ummadda, halkii ay 5% 
markii hore ka ahayd, waxa ay noqotay 55%.  

10. Waxa kor u kacay wacyiga iyo wadaninimada ummadda iyo 
horumarinta dalka 

11. Waxa uu gartay oo ay soo saartay shacabka Soomaaliyeed 
awoodiisa, ka dibna waxa uu ku kalsoonaaday naftiisa. 

12. Waxa uu abuuray oo kordhiyey isfahamka iyo iscaawinta 
bulshada Soomaaliyeed. 

13. Waxa uu abuuray qoraalkii farta soomaaligu jawi ay shacabku 
kula doodi karaan madaxdooda, aaraadoodana ku soo 
bandhigan karaan dareenka ay qabaan. 

NINKII DHAYDA QUBAY 

 
Tixdaani waxa ay in yar ka taataabaynaysaa dhaqankeenna 
dayacan oo markii aynu miyigii ka soo dhuumannay oo aynnu 
magaalada soo dhoobannay oo aynnu iska hogannay sidii Ido 
cadceeddu ku kululaatay aynnu ka dhaxallay ceeb iyo 
dhaleeciyo dhegxumo. 
 
Dhaqankiyo hidaha maalintii oge ka soo dhuuntay. 
Wixii dhiciyo Taariikhda dhigan dhabanna hayskeeda. 
Dharaariba dharaartii xigteey dhab uga sheekayne. 
Ninkii dhayda qubayoo biyaha Kalis ka soo dhaanshay. 
Markuu Awrka dhoodida bannaan kaga dhaqaaqaayay. 
Caqli dhimane dhuuxiyo lafuhu uma dhanaanayne. 
Dhulka hadalka maray iyo arllada socotadii dhaantay 
Durba wararka seey uga dharggeen dhinacyadii beeshu. 
Dhakafaarka iyo dhaygaggii dhabanna hays reebye. 
Siduu yahay dhambaal side wuxuu dhababeceeyaaba. 
Dhalandhoolka iyo guuruhuu orodka dheereeyay. 
Kolkuu beledka soo dhigay cagaha dhugiyo dhoy laawe. 
Isaga oon ka dhiqin labada dhaad dhegedka saarsaaran. 
Markuu dheriga reeraha dhugtoo damac dhaguugaayo.   
Dhinte calaf u haray baa jiriyo nacas dhakaar wayne. 
Markay dhuuni raacyadu bateen iyo dhawaan duulku. 
Suugaanta dhimatiyo afkaa bahalku dhuun gooyay. 
Wixii dhuubayoo dhogor bedalay ama dhawaaq leexshay 
Ninkastoo dhunkada sid dhallaan amase dhood,dhoodsha. 
Inkastuu farsama dhaari yahay dhihi yaqaan weedha. 
Mar haddaan dhashiisiyo Ardada lagu dhurayn joogta. 
Oo an lagu dhisayn xeerarakii dhumucda loo yeelay. 
Dhammoow ina Siyaad baan wallee cidi u dhaamayne. 
Dhuu iyo dhidh ama dhidhanti baas  ereya dhiig-miirte. 
Haddii lagu dhadhabo oo mar wali lagu dhehaa yeero. 
Dhar nin kale gashaday iyo dhir fogi dhaxan ma reebaane. 
Badda yaan la dhurin beenna yaan dhegaha loo sheegin. 

Maxamuud Warsame Faarax 
(Badmeceeye) 

Ma ogtahay in Wargeyska Cilmiga iyo 

dhaqanka ee Akademiyadu soo saarto 

uu bishii 6aad soo baxay! 

DHAQAN SAWIRAN 

 

Boggan waxa aanu bil walba ku soo qaadannaa hal shey oo 

ah waxyaaba soomaalidu hiddo iyo dhaqan u leedahay, 

kaas oo adeegsigiisa waayadan dambe laga sii baxayo, 

waxaanna sheygaa ka bixin doonaa faallo kooban oo ku 

saabsan waxa laga sameeyo iyo sida loo adeegsado. 

 

Halkan hoose waxaa kaaga muuqda sawirka SHIIDMARE ay 

soomaalida beeraleyda ah aad u isticmaasho kaas oo 

gobolLada soomaaliya oo dhan caan ka ah. 

 

SHIIDMARE, SHIID, DHAGAXSHIID 

 

 

 

 

 

 

 

 

 

 

 

 

Shiidmare: iyada oo loo eegayo degaamada kala 

duwan ee soomaalida gaar ahaan dadka Beeraleyda ah; 

shiidku magaca guud waa isaga mid oo waxaa loo yaqaan 

‘Shiid mare ama Shiid dhagax. Sida muuqaalka sarwirka 

kaaga muuqata Shiidku waxa uu ka sameysan yahay 

dhagax lab ama dhagax adag (dhagax-garaniid), waxa 

uuna ka kooban yahay laba qalbac, oo isku sargo’an oo hab 

goobo u samaysan. Qalbaca hoose wuxuu dhexda ku 

leeyahay tiir u eg kasha xawaajiga lagu tumo oo uu ku 

ceshado qalbaca sare. Qalbaca sare wuxuu gees ku leeyahay 

god yar oo la geliyo qori yar oo loo yaqaan Far, kaas oo 

gacanta lagu qabsado oo lagu wareejiyo si loogu shiido 

badarka labada qalbac lagu dhex shubay. 

Badarka la shiiday wuxuu ka daataa dhinacyada labada 

qalbac ee dhagaxaanta shiidka, waxana hoos yaal shiidka 

oo badarku ku daataa maro ama xaarin ama maqaar loo 

goglay. 

Badarka sida Haruurka iyo galleyda iwm, inta la soo 

cantoobiyo ayaa looga shubaa daloolka kore, markaas baa 

qalbaca sare la wareejiyaa sidaas ayuu badarku ku 

shiidmaa. 

 

GUDDIGA AKADEMIYADA 

CINWAAN U SAMEE 
Ilaa iyo waqti, Shiinaha cirku uma baahan inuu xad 
yeesho, gaar ahaan marka aad buundo hoosteedu 
dhalo tahay gooneyso. 
Meelaha loo dalxiiso ee gobollada Henan iyo Hunan 
waxa lagu dhisayay in muddo ahba buundo loogu 
magac daray “Cir Ku Socosho”, oo macnaheedu 
yahay inaad mareyso Buundo Wada Dhalo ah, oo 
aad Buuro dhaadheer dhexdooda  socod ku 
gooneyso,  si uun loo soo jiito dalxiisayaasha. 
Tan waxay u muuqataa in ay shaqeysay, soojiidatay 
dalxiisayaasha iyo dadka deegaanka ee raadsada 
meelaha qatarta ah, doonayana in ay arkaan 
fursadda aragtida shimbirta ee baadiyaha Shiinaha. 
Li Shu, oo ah aradyad 19 jir ah, oo ka timid 
magaalada Hangzhou ayaa la wadaagtay BBC-da 
dareenkeeda fuulidda buudadan la dul saaray buuro 
dhaadheer dhexdooda. 
“Waxaad mooddaa inaad dhacayso, waxaadna 
dareemeysaa cabsi, laakiin haddana si dhaqsiya ayuu 
kaaga dhamaanayaa dareenkaas, waxaadna 
bilaabeysaa inaad ku raaxeysato ku lugeenta 
buundadaas” ayay tiri Li Shu. 
“Aad bey u qurux badan tahay, waxaadna isla tahay 
sida qof hawada dhex socda oo kale” ayay sidoo kale 
tiri Li Shu.  

 
Buundadaan qaawan, oo uu cabirkeedu u jiro dhulka 
300 oo Mitir, waxaa markii ugu horeysay loo furay 
dadweynaha bishii September ee sanadkii hore. 
Waa mid ka mid ah buundooyinka ugu caansan ee la 
dul istaago dunidan, sida dhacdooyinka loo yaqaan 
Ruwaayadaha Yoga. 
Saraakiisha Guduhu waxa ay sheegayaan in 
miraayadaha buundadaan laga fakeray xitaa in ay u 
gagsan karaan dabeylaha, dhul gariirada iyo culeyska 
800 oo qof, oo dalxiisayaal ah. 
Kulka buundada miyaaradeysan waxa ay sii fidsan 
tahay ilaa iyo dalka dariska ah ee Taiwan, halkaas oo 
179 miter buundo jooggeedu ka sarreeyo dhulka  ay 
furan tahay 

 

Buundadaan xitaa waa laga fekeray hadii ay dhacdo 
inuu burbur soo wajaho, oo waxaa dadka la kulmi 
kara dhacdadaas loo diyaariyay badbaadin. 
Dhismaha buundo kale, oo Casriga ah oo ku 
magacaaban in ay tahay meel Buunda ah oo lagu 
socdo oo miyaarad ah tan ugu dheer dunida oo dhan, 
ayaa hadda sidoo kale gabagabo ah. Waxa uu 
jooggeedu ka sarreeya dhulka 300 oo mitir, 
balaceeduna waa 375 mitir, waxaana la suri doonaa 
buundadaas togga cajiibka ah ee Zhangjiajie, oo 
isaguna ku yaalla isla gobolka Hunan. 
Iyada oo la xoojinayo magaca buundadaas ayaa 
loogu magac daray in ay tahay Buundada sannadka 
2016 ee loogu talogalay in ay dadka caawiso. 
Mid ka mid ah Injineerada sameeyay buundadaas, 
Yang Guohong, ayaa sheegay in ay 
qandaraaslayaashu qaateen tillaabooyin dheeraad ah 
oo ay ku xoojinayaan badbaadada Buunaddada. 
“Dhibaato malaha sida ay dalxiisayaashu u fuulayaan 
buunadada, oo waxa ay ahaan doontaa mid fiican” 
ayuu Yang Guohong ku yiri Jariirad kasoo baxda 
Shiinaha. 
“Biraha taageeraya, hayana buundada ayaa si aan 
caadi ahayn u adag, taasoo keeneysa in xitaa haddii 
ay dhaladu jajabto aysan daadan dalxiisayaasha 
saaran buunadada”  ayuu Yang Guohong hadalkiisa 
sii raacsaday. 

 
Dadka dhisay buundadaas oo lahadlay BBC-da waxa 
ay sheegeen in buundo sidaan oo kale ah dhalo ay 
inta badan iska ahayd sheeko iyo riyo u ahayd 
dalxiisayaasha soojiidasho oo kaliya. 
Midkood oo lagu magacaabo Keith Brownlie oo 
horayna waxa uga soo dhisay buundada London ku 
taalla ee la yiraa The London Science Museum ayaa 
sheegay in ay baahida buundadan ahayd la yaab. 
“Waa xiriir ka dhaxeeya cabsida ay caadifaddu 
kaxayneeso iyo fahamka maangalka ah ee 
badbaadada” ayuu yiri Keith Brownlie, oo ka hadlayay 
sida uu noqonayo qofk dul saran buundada 
miraayadeysan. 
“Qaab dhismeedka buundaan waxaa hareer socda 
difaacyo iska soo horjeeda, dadkuna waxa ay 
jecelyihiin in ay caqabadeeyaan maskaxdooda, iyaga 
oo xiriir ula sameeynaya baqdinta ay qabaan” ayuu 
Keith Brownlie hadalkiisa ku daray. 
La soco…. 
 

W/Q: Cabdulqaadir Sheikh Cabdullaahi (Duceysane) 

SUUGAANTA UGAARTA 

Sooyaalyahannada dunidu waxay u kala qaadaan heerarka uu 

soo maray habnololeedka aadamiga heerarkan soo socda: 

Heerkii qaraabsiga, heerkii ugaarsiga, heerkii dhaqashada 

xoolaha, heerkii tacbashada beeraha iyo heerkii ilbaxnimada 

iyo reer magaalnimada. 

Ugaarsigu wuxuu ahaa heer ka mid ah heerarkii isbeddelka 

ummadaha adduunka soo wada mareen, taana waxaa u daliil ah 

in laga dhex helo ummad kasta dad ku nool habka ugaarsiga. 

Ugaarsigu waxa uu leeyahay xilliyo ku habboon oo la 

ugaarsado. Ugaarsatadu waxa ay leeyihiin af iyo baaq u gaar ah 

oo ay isku yaqaanaan ugaarsatadu.  

Ugaarsigu waa xirfad la barto oo leh xeerar iyo habdhaqan laga 

rabo qofka ugaarsadaha ah in uu ilaaliyo.  

Xirfadda ugaarsigu waxay leedahay suugaan farabadan oo la 

qaado xilliyada kala duwan lagu jiro howsha ugaarsiga. 

Waxaana lagu magacaabaa hees howleedka ugaarsiga, waxaana 

ka mid ah.  
 

Billey-da:- Arwaax jiqda ku nool oo aan muuqeeda la arag, 

balse ficilkeeda oo waxtar iyo ciqaabba u leh ugaarsatada 

aaminsan tahay kana baqdo. Sida ugaarsatadu qabto ugaarka la 

dilo, muuq ahaan buu qarsoomay ee ma dhiman oo bileyda 

ayuu ku dhex nool yahay. 

Billeydu ka quudataa ku raaxeysataa dhegeysiga maanyada 

ugaarsatadu ku madiixda oo ku dhafarto maalinka ugaarsiga 

loo baxayo habeenka ka horreeyo. 

Anguugyada:- Waa arwaax dhaayaha dadka ka daahsoon oo 

ugaarsatda la nool oo dusha ka ilaaliso habsami u wada nolosha 

bulshada gabraarsatada ah, ciddii ku xadgudubta oo ka 

tallabsata xeerka iyo qaab dhaqanka beeshana ciqaabta ugaarta 

ka indha saabta ama inta tusta fallaraha ka dalfisa ilaa uu 

beesha ka xaalbaxo (xaalmariyo) casaaro dhiibana saa ku 

waddu. 
 

Garanuugtiyo cawshiyo 

Goodirkaa iska naaxay 

Biciid geesaha weynliyo 

Goray miiddu da’ayso 

Niman guul lagu sheegiyo 

Rag baa gaar ka hayoo 

Iyagaa gawrici maayo 

Gaajana wayska diyaare 

Ilaahow guga hoori 

Wixii aan gadanaayiyo 

Geeli wayga dhukaamay 

Habartiina gataboowday 

Anna gees uga leexday 

Ilaahow guga hoori 
 

Gariyow garba dheere  

Adoo geedo ku laalan 

Gabbalkiina lulmooday 

Anoo gabooyo garwaaxsan 

Haddaan fallaaraha goosto 

Ee ma gefee ku gaddoonsho 

Guntu way hirqataa 

Oo gablay baa la tuntaa 

Oo gablay baa la tuntaa 

 

Siiqa dheere biciidka 

Sanuuntiisa carfayso 

Haddaan saanta ka siibo 

Ee subecida siisto 

So’diisana aan soorto 

Subagiisana seemo 

Saryan sow saco maahan? 

Saryan sow saco maahan 

 

Madaaroy maanka u kaalay,  

Madaaroy maanka u kaalay 

Alla waa milic kaliileedee 

 yaan maqasha kaa cunineey 

 

Biciidow sunniyaalow 

Biciidow sunniyaalow 

Saceygiyow sunniyaalow 

Alla ma sool buu iga jaraayeey 

 

Araar gorayo oo adduunkeed cuntaa 

Abaar kaa baxshee 

Allow aalo lug dheer 

Iyadoon irdhoon oon 

Orod ku jirin 

Ammin galab ahaa 

Aaskii dam yiri 

Aan alamsadoo 

Nafta oon baxshee 

Igu aaddiyoo 

Igu soo abbaar 

 

Luqun dheer goray 

Leg ninkii ka cunaa 

Labac weyn baxshee 

Lur wuxuu or dhacay 

Labalaa koley 

Sida lagu legdee 

Allow ligan sindheer 

Sida awr hayina 

Ii lowyo dabar 

 

War; madax yare ma muuqdee 

Ma mowd baa yeey? 

Alla madax yare ma muuqdee 

Ma mowd baa yeey 
 

Hooy Maddarooy, hooy 

Waa milay abaareedoo 

Waa milic kaliileedee 

Maqasha miiggnaee mammani 

Manka yaaney kaa cuninoo 

Meel maraniyo muha ku badinoo 

Hooy, Madaarooy manka u kaalay 

 
 

Prof. Ciise Maxamed Siyaad 

XEER ERGO 

Soomaalidii hore waxay lahaan jirtay xeer adag oo ku 

saabsanaan jiray ergada, ergana waxaa la dhihi jiray rag kala 

dhex gala qoladooda iyo qolada kale oo ay colaadi dhex 

martay si ay uga dhex dhaliyaan nabad, waxayna ahaan 

jireen nimankaasi, niman xilkas ah oo la xulay dhan kastaba 

ha ahaatee, xagga caqliga, xagga dabciga, xagga dulqaadka 

iyo xagga aftahannimada. 

Haddii la heli karana waxaa laga dhigi jiray rag culimo ah oo 

diinta Islaamka aqoon dheer u leh, raggaas shaqadoodu 

waxay ahaan jirtay in ay u tagaan cidihii ay colka ahaayeen 

oo ay is-dili jireen, wax hub ah iyagoon wadan,, waxayna 

abbaari jireen raggooda samatalisyada ah iyo ragga wax-

garadka ah, waxayna u sheegi jireen marka u horeysa in ay 

yihiin ergo ka socota ama ka timid cidihii colaaddu kala 

dhaxaysay, waxay kaloo u sheegi jireen waxa ay doonayaan 

oo ka mid ah wanaagga ama samaanta, ha ahaato nabad lagu 

heshiiyo ama ha ahaato xoolihii la iska dhacay oo la isku soo 

celiyo ama ha ahaato dad la kala qabsado oo la isku sii 

daynayo. 

Ergedaas waxay ahaan jireen dad dhex mara dad col la ah oo 

hub haysta, iyagoon wax hub ah wadanin, waxna lama yeeli 

jirin ergada, colaad kasta oo loo qabo. 

Ergadu nafteedu ma dhex mari jirin dad aan jecleyn 

araggooda aad iyo aadna u neceb, sida dhallinyarada 

hibeysan ee aan waxgaradka ahayn. 

Ergada waxaa lagu garan jiray in ay ergo yihiin hub 

la’aantooda, ayna wadanin wax qalab dagaal ah oo lagu geli 

karo dagaal iyo da’dooda, waxayna ahaan jireen rag isugu jira 

cirroole iyo rag gar-madow ah. 

Dhallinyada waa laga reebi jiray ergada. Ergadu waxay la 

kulmi jirtay dhibaato fara badan oo ah gaajo, harraad, 

qorrax, qabow, caay iyo afxumo kaga timaadda dadka aan 

xilkaska ahayn ama carrurta iyo dumarka, kuwaas oo ka mid 

ah dadka ay dhex marayaan oo ay colaaddu kala dhexeyso, 

mana ay heli jirin cid wax siisa oo aan ahayn dadka wax-

garadka ah ama iyagaanba ku leexan jirin cid aan wax-garad 

ahayn, sidaas darteed ayay ula kulmi jireen dhibaatadaas 

faraha badan. 

Soomaalidii hore waxay dhihi jirtay “ergo waxaa loo dirsadaa 

nin dhurwaa caay uga adag, oo kud-kude gaajo uga adag, oo 

kurtun qorrax uga adag, oo dhagax qabow uga adag” haddaba 

Soomaalidii hore waxay lahaan jirtay xeer ku saabsan 

ergadaas, mana bannaaneyn in la dilo ama wax la yeelo 

ergada colaad kasta oo loo qabo. Ergada lafteeda ammaan 

bay ahaan jirtay kamana aynan baqi jirin in la dilo ama la 

dhaawaco, waxayna dugsan jirtay xeerka ergada oo 

Soomaalida oo dhan ka dhexeeyay, inta ay la joogaan dadka 

wax-garadka ahna kama aynan baqi jirin gaajo iyo dhibaato 

kale midna. 

Arimaha ergadu u socoto waxay ahaan jireen badanaa kuwo 

heshiis laga gaaro muddo kasta ha ku qaadatee, waxayna soo 

noqon jireen, iyadoo ku soo guuleystay danahooda, waxaana 

dhici jirtay in dhinaca kalana soo diraan ergo, markii ay soo 

noqdaan ergadii u tagtay iyaga. 

Maxaa dhici jiray haddii la arko ergo la dilo? 

Taariikhda Soomaaliyeed odayada facaadiyay ama facaadin 

jiray ma aysan sheegin ergo la laayay oo aan ahayn mar 

keliya, markaas keliyana lagu sheegay taariikhda Soomaalida 

ergo la laayay, waxaana laayay dad aan xilkas ahayn, una 

careysnaa dhinaca ay ka timid ergadu, waxayna ahayd 

degmada laas-caanood, sannadkii 1954kii, waxaana ka 

siyaaday colaad iyo dagaal. 

Nimankii laayay ergada waxaa cambaareeyay ama ceebeeyay 

ama colaad u qaaday Soomaalidii maqashay oo dhan, carrada 

ayayna ceeb la mari waayeen, qoladii lagu dhex dilay 

ergadaas. 

Sidaas ayaana ergadu u lahayd xeer adag, mana dhici jirin in 

la dilo, maahmaah kale oo ergada ku saabsan waxay ahayd 

(Ergo wixii la faro ayay gaysaa, wixii la siiyana way cuntaa), 

taasi waxay na tusaysaa in xeerku ahaa in ergada lafteedu 

aynan samayn jirin wax tacaddi ah ama dhaqdhaqaaq kale ah 

iyo hadalllo ka careysiiya dadka ay dhex joogaan, mararka 

qaarkoodna waxaa dhici jiray in ergadu ahaato rag aan ahayn 

labada dhinac oo colaaddu ka dhaxeyso midna, taasina waxay 

imaan jirtay marka labadda dhinac oo colaaddu ka dhaxayso 

ay gaarto colaaddoodu meel foolxun oo ay isku heystaan 

hubka ama isla dhacayaan waranka, markaasna ay suurtagal 

ahaan waydo in ay ergo isku diraan, hase ahaatee, qolo 

saddexaad ayaa u soo diri jirtay ergo dhex dhexaadisa, 

haddaba ergada ka timid qolada saddexaad laftoodu waxay 

ahaan jireen rag la soo xula, waxayna la kulmi jireen 

dhibaatooyin ka yar kuwii ay la kulmi jireen ergadii ka socon 

jirtay labada dhinac ee is-haysa midkood. 

Waxaa kaloo jiri jirya mararka qaarkood in laga dhigi jiray 

ergada rag ka kooban labada dhinac ee is-haysa, taasina 

waxay ahaan jirtay markii ay colaaduu sahlan tahay oo ay ku 

siman tahay xoolo la kala qaaday ama dhaawacyo yaryar oo la 

is gaarsiiyay ama dad kama’ la isaga laayay, arrintu si 

kastaba ha ahaatee, ergada xeerkeedu isku mid ayuu ahaan 

jiray, aad baana loo adkeyn jiray loona ilaalin jiray xeerkaas, 

ergaduna waxay ahaan jireen kuwo ka dhaliya nabad galyo 

dalka iyo dadka dhexdooda colaaddana demiya. 

 

W/D Axmed Shiikh Cali Axmed (Buraale) 

AFKAAGU WAA DHAQANKAAGA, DHAQANKAAGUNA WAA DHARKAAGA EE DHAWRO 

Haddii aan si kooban kuugu iftiimiyo tusaalayaashii aan 
dersigii hore hadalka ugu soo qaatay, waxa aan ku 
oranayaa (odhanayaa) sidatan: 
Weerta (weedha) koowaad, ee tusaalayaashaasi ku 
tirsanaa, ee: (C/Qaadir Nuur waa qoraa caan ah.), waa 
hadal, waayo, iyadu waxa tiraab kulmisay ama ay ka 
kooban tahay shan eray, oo kala ah: 
1- Cabdul-Qaadir Nuur: oo ah furaha qof-faleedka 

weertaasi (weehdaasi ah) 

2- Waa: oo ah uyaal xiriiriyeed (xidhiidhiyeed) isku xiraya 

(isku xidhaya) furaha iyo xiraha (xidhaha) weerta 

3- Qoraa, caan ah: waa saddex eray oo ah xiraha weerta 

(xidhaha weedha) 

Tan kale, erayadaasi waa kuwo isku duwan (abaabulan, oo 
si habsami ah loo dhigay), islammarkaasina waxa ay 
erayadaasi si wadajir ah u abuurayaan ama ay dhisayaan 
ama ay u samaynayaan waxtar (ulajeeddo 
buuxda/ebyoon), oo aanu wax dhantaal ama qabyo ku jirin. 
Haddaba sidaa awgeed, weertaasi (weedhaasi) waa hadal. 
Sidaa si la mid ah weeye weeraha (weedhaha) kale, ee ka 
danbeeya weertaasi (weedhaasi). 
DABARRADA HADALKA 
Hadalka in lagu tilmaamo hadal, xagga xeerhoosaadka 
naxweed (afdhisbeegisa), waxa jira dabarro ama qodobbo 
lagu xiray, kuwaas oo ah sidan soo abbaaran: 
A: Waa in uu yahay mid ka kulmistay laba eray ama in ka 
badan. 
B: Waa in erayada uu kulmistay ay yihiin kuwo si falsan 
laysugu duway: (habdhig falsan leh). 
C: Waa isku duwistuna ay ku siinayso waxdheef 
ujeeddeed. 
D: Waa in ujeeddaduna ay tahay mid dhan 
(ebyoon/dhammaystiran), oo aanan dhantaalnayn. 
E: Waa in ulajeeddada dhammaystiranina ay tahay mid 
maangal ah (caqliggal ah/la qaadan karo…..). 
Tusaalayaal dabarrada aan kor ku soo xusay leh: 
Cali dhoofyay. (waa hadal, waayo, waxa uu kulansaday 
laba eray: 1: Cali, 2: dhoofyay, oo waxa uu sheegayaa 
ulajeeddo maangal ah, oo la oggolaan karo, taas oo ah: 
dhoofista Cali. 
Iyadu waa gabar (inan*). (waa hadal, waayo waxa uu isagu 
kulmistay saddex eray, oo kala ah: (Iyadu, waa iyo gabar, 
oo waxa uu sheegaya ulajeeddo ebyoon, oo maangal ah, 
taas oo ah: iyada gabarnimadeeda). 
Orod. (waa hadal, waayo waxa uu ka kooban yahay laba 
eray, oo midkood uu yahay kan muuqda,halka kan kalena 
uu yahay mid tiraab ahaan u qarsoon, oo haddii debedda 
loo soo saaro, uu u dhigmayo sidan: (Istaag  
adigu). 
Wax tusaalahaa la mid ah: (bax, jog, soco, kaalay, tag, cun, 
orda, cabba, gala, cab, kd.,oo  mid waliba yahay hadal laba 
eray koobsaday oo mikood uu muuqdo, halka kan kalena 
uu yahay mid qarsoon. 
Tusaalayaal hal dabar ama in ka badan leh’: 
Iyadu… (hadal ma aha, waayo waa hale ray oo keliya. 
Sidoo kale weeye: Cali, Faarax, Gurigu, Baddu, Cuntadu, 
Shaahu, dilay, baxay, cunay, wanaagsan. 
Ahay anigu waxa bare aan. (hadal ma aha, waayo, waa 
saddex eray, oo aan si falsan loo dhigin, oo habdhiggiisa 
saxda ahi waa sidan: (Anigu waxa aan ahay macallin). 

Iyadu waxa ay qoraysaa. (Hadal ma aha, waayo waxa 
maqan dhammaystir, sida: (cashar, bug, arji, kd.). 
Anigu waxa aan cabbay bariis. (hadal ma ah, waayo 
maangalnimo la’aanta, waayo, bariisku ma aha wax la 
cabbo, ee waa wax la cuno). 
JAADADKA HADALKA 
Hadalku, -sidaasi awgeed- (iyada oo laga eegayo sida loo 
guto), waxa uu leeyahay jaadad saddex ah, kuwaas oo 
kala ah sidan soo socota: 

a- Hadal dhawaaqeed 

b- Hadal dhigaaleed 

c- Hadal dhaqaaqeed 

HADAL DHAWAAQEED 
Hadalka dhawaaqeedi (codeedi) waa kan tiraabeed, ee 
goorta la doonayo in ujeeddo uurtaal ah la gudbiyo, la 
adeegsado erayo dhawaaq ah.  
HADAL DHIGAALEED 
Hadalka dhigaaleedi waa ulajeedka uuryaalka ah oo lagu 
gudbiyo erayo qoran. Sida: qoraallada warqadaha, 
buugagga, boorarka (boodhadhka), gidaarrada, alaabada 
qaarkood, kd., ku dulqoran. 
XEERARKA HADALKA DHIGAALEED 
Hadalka dhigaaleedi waxa uu leeyahay xeerar ama 
qodobbo loo dhigay, kuwaas oo ay ka mid yihiin: 
1- In uu leeyahay summadaha hadalka, ee aan gadaal 

kaaga xusi doono, si looga saaro qas, garasho la’aan, 

sida: (Baga! Adigu dhibic wanaagsan baad keentay 

imtixaankaaga., Maxaad i tiri?, Kan, kaa iyo kuwaas, 

intaba anaa leh) 

2- In erayada loo kala dhexeysiiyo bannaan, sida: (Cali 

waa walaalkay), hayeesho ‘e sidan maya: 

(Caliwaawalaakay). 

3- In xarafka ugu horreeya ee weeraha (weedhaha) la 

weyneeyo. 

4- In xarafka ugu horreeya ee  magaca gaar la weyneeyo, 

sida: Cali, Muqdisho, Banaadir, Xamar, Hargeysa, 

Togdheer, Boorama, Xiin-Faniin (Faraskii Sayd 

Muxammad Cabdulle Xasan, Welhad (faraskii Raage 

Ugaas), 

5- In qurubyada hadalgaabiska/hadal yarayska, ee aad 

kaga boganayso casharrada soo aaddan, loo dhigo 

sida xeerku uu dhigayo, sida: (W.X.X) oo ah 

Wasaaradda Xanaanada Xoolaha, oo laysuyareeyay. 

HADAL DHAQAAQEED 
Hadalka dhaqaaqeedi waa kan uu ruuxu, -dhagool ha 
ahaado ama yuunan ahaanine-, uu qaar ka mid ah 
xubnaha jirkiisa (jidhkiisa) u addeegsado, in uu ku soo 
bannaanbixiyo ulajeeddo uurkiisa taallo, oo uu doonayo in 
uu gaarsiiyo cidda uu doonaayo.  
Haddaba, -aqristaha qaayaha lohow-, casharradaasi iyo 
kuwo kale, oo faahfaahsan, oo ku saabsan afkaaga hooyo 
waxa aad ka kaga bogsan doontaa buugagga aan aan 
qoray, ee –Inshaa’Allaah la daabici doono-, sida: buugga: 
Afdhisbeeg, Hadalmaal, Rogdhismaal, i.k.k., sidoo kale 
waxa aan –Inshaa’Allaah-, si taxane ah kuugu soo diri 
doonaa Buug Bileedka Dhanbaal barashooyinka afka 
hooyo. 
La Soco……….. 

C/Casiis Maxammed Baxaar. 6 

SILSILADDA TAARIIKHDA ISLAAMKA 
Qeybtii 5aad 
Qeybtii hore waxay noo joogtay Maka gacan ku 
heynteeda iyo meeshii ay ku dambeysay, haddaba si aan 
u fahanno Nebiga (scw) ka hor xaaladda jirtay, waxaan u 
baahanay inaan dulmar ku samayno muuqaalka guud ee 
nolosha sida: Siyaasadda, Diinta, iyo Akhlaaqda Carabta 
iyo ummadaha kale ee ku hareeraysan intaba. 

Xukunka iyo Dawladnimada 
Maamullada ka jiray dhulka carabta markii Nebiga (scw) 
lasoo diray waxay ahaayeen laba nooc. Nooc u dhisan hab 
dawladeed oo ay ka taliyaan boqorro taaj madaxa loo saaro 
iyo nooc ah kaabaqabiillada iyo madaxda lafaha jufooyinka 
oo haysta dhammaan waxa awood ah ee boqorku haysto oo 
kale qabiilkooda dhexdiisa. Qaybta hore ee u dhisan sida 
dawladaha waxaa ka dhisnaa dhulalka carabta afar maamul 
oo ka kala dhisnaa Yaman, Ciraaq (iraq), Shaam iyo Xijaaz 
(Sucuudiga), taariikhdooda oo koobana waa sidaan. 
Yaman 
Shacabkii ugu horeeyay ee carbeed ee lagu aqoonsaday 
dhulka Yaman waxaa la oran jiray reer Saba, waxaana laga 
helay taariikhdooda oo faahfaahsan looxaan laga soo 
saaray godad la faagay sida muuqatana waxay 
ilbaxnimadoodu horukac wayn samaysay oo awooddoodu 
waynaatay oo dhulal badan isku kala bixiyeen muddo 
gaaraysa 11-qarni oo ka horeysa dhalashada Ciise, 
waxaana waqtigooda u kala qaybin karnaa afar qaybood. 
 1-     Qarniyadii tagay ka hor sannadka 650-ka 
ee dhalashada Ciise horteed, waqtigaas 
boqorradooda waxaa lagu magacaabi 
jiray Makrabu-Saba waxaana 
magaalamadax u aheyd 'Sarwaax' oo 
hadda burburkeedu yaallo meel maalin 
looga socdo dhinaca galbeed ee Ma’rab. 
Waqtigaas waxaa la sheegay inay reer 
Saba awood weyn yeesheen oo aad isu 
ballaariyeen ilaa ay gaareen heer ay 
ummado gumaystaan gudaha dhulalka 
Carabta iyo meelo ka baxsan intaba, 
waqtigoodii ayuuna bilowday dhismaha 
biyaxireenka weyn ee loo yaqaan 
biyaxireenka 'Ma’rab' oo magac wayn ku 
leh taariikhda Yamaneed. 
2-     Laga bilaabo sannadka 650-ka 
kahor dhalashada Ciise ilaa laga soo 
gaaro sanadka 115-ka kahor dhalashada 
Ciise, mudadaan waxay ka tageen 
magacii Makrabu-Saba waxaana loo 
aqoonsaday madaxwaynaha Maliku-
Saba, inkastoo dowladdii Ximyar 
aakhirkeedii magacaas loo bixiyey 
(Tubbac) waxayna magaalamadax ka 
dhigteen Ma’rab waxaana burburkeedu 
yaallaa meel lixdan mayl u jirta Sanca 
dhinaceeda bari. 
3-     Muddada laga bilaabo sannadka    115-kii kahor 
dhalashada ciise ilaa laga soo gaaro 300-kii Ciise dabadii, 
muddadaas waxaa xukunkii reer Saba qabsaday qabiillada 
Ximyar oo dumiyey waxayna caasimad ka dhigteen 
magaalada 'Ridaan' waxaana ku billowday hoos u dhac iyo 
burbur dawlado waaweyn oo cariiryey iyo ganacsigoodii oo 
fashilmay darteed. 

4-     Muddada ka dambaysay sannadkii 300 ee Ciise dabadii 
ilaa Islaamku galay Yaman, Muddadaan waxaa Yaman ka 
dhacay xasilooni darro iyo inqilaabyo hubaysan iyo dagaallo 
qabiil oo dhaawacay awooddoodii, taas oo sababtay in madax 
bannaanidoodii ay waayaan ilaa markii dambe Romaniyiintu 
soo galeen dhulka Yaman, kadibna sannadka 340-ka 
amxaaradu qabsatay dhulka Yaman ayagoo taageero ka 
haysta Romanka ayna sii xukumayeen ilaa sanadkii 378-dii 
Ciise dabadii, sannadkaas ayaana Yaman iska cayriyeen 
Amxaarada laakiin waxaa dhacay in biyaxireenkii weynaa ee 
Ma’rab uu daldalooshamay, kadibna uu dhacay daadka weyn 
ee qur’aanku ku sheegay suuratul Saba' wuxuuna ahaa dhacdo 
weyn oo keentay in magaalooyinkii isu beddeleen lamadegaan 
oo shucuubtii kala carartay. Waxaana Yaman ku soo haray 
qabiillada kala ah; (Mudxij, kandah, Ximyar, Ashcariyuun, 
Bujaylah iyo Anmaar) 
Sanadkii 523-dii ayuuna Yuusuf Dulnawaas Al-yahuudi qaaday 
duullaan ballaaran oo ka dhan ah dadka kiristaanka ah oo uu isku 
dayey inuu diintooda khasab kaga saaro oo yuhuudeeyo ayna 
diideen ilaa uu qoday godad dab lagu shiday oo dadka uu 
holacaas ku tuurayay mana uusan kala saarayn caruur, dumar iyo 
rag toona, dadka uu dilayna waxaa lagu tilmaamay labaatan ilaa 
afartan kun, kaas oo Culumadu ku sheegaan in uu yahay qolada 
ay ka waramayaan aayadahan Suuratul Buruuj ka midka ah. 

 ( ألُأخْدُودِ  أَصْحَابُ  )4قُتِلَ  وَقُودِ 
ْ
أل ذَأتِ  ارِ  ألنَّ  )5( قُعُودٌ  عَلَيْهَا  هُمْ   

ْ
إِذ  )6  )

( شُهُودٌ  مُؤْمِنِينَ 
ْ
بِال يَفْعَلُونَ  مَا  عَلَى  يُؤْمِنُوأ 7وَهُمْ  أَنْ  إِلأَّ  مِنْهُمْ  نَقَمُوأ  وَمَا   )

حَمِيدِ )
ْ
عَزِيزِ أل

ْ
ِ أل  سورة ألروج  (8بِاللََّّ

(Lacnadi ha ku dhacdo kuwii lahaa godka –
Mu'miniinta lagu caddibo-, ee ahaa naar 
olol leh, gaaladiina ay korfadhiyeen godka, 
iyagoo daawanaya waxa lagu falayo 
mu'miniinta 'oo jarribaad ah', waxay 
galabsadeen dadkaasna ma jiro oon aheyn 
inay rumeyeen Eebaha adkaada ee la 
mahadiyo) 

arrintaanina waxay sababtay inay ka 
caraysiiso Imbiraadoorka wayn ee Room 
ilaa uu ku guubaabiyay Amxaarada oo u 
diray ciidan gaaraya ilaa 70,000 kun oo 
wata doonyaha dagaalka, markaa 
Amxaaradu ay qabsadeen Yaman markii 
labaad sannadkii 525, iyadoo uu 
hoggaaminayo 'Aryaad' kadibna waxaa 
gaadmo ku dilay sarkaal ciidankiisa ka 
tirsanaa oo la oran jiray 'Abraha Ashram' 
sidaasna kula wareegay hogaankii 
Amxaarada Yaman, waana ninkii intuu 
Kaniisad weyn Yaman ka dhisay oo u 
bixiyey (Qaliis) isku dayey inuu Kacbada 
dumiyo dadkana uu ku khasbo inay 
kaniisadiisa usoo xajiyaan, kadibna 
yamaniyiintu waxay kaalmo ka 

raadsadeen dawladda Furus (Persia) ilaa ay Amxaarada ka 
saareen dhulkooda sannadkii 575-tii laakiin waxay durba 
noqdeen mustacmarad hoostimaadda Furus oo Kisraa uu u 
soo diro hadba nin xukuma oo reer Furus ah sidaasayna 
ahaayeen ilaa Islaamku galay Yaman oo maamulihii ugu 
dambeeyay oo la oran jiray Baadaan uu islaamay sannadkii 
638-dii. 
La soco…. 

W/D: Haji Cismaan Macalin Ibraahim 

 
Magaalamadaxdii (Sarwaax) 

Dhalashadii Nebi Ciise 650 sano ka hor 

Biyo-xireenkii Ma'rib: 
Joog: 18 mitir. Ballac: 8 mitir. Dherer: 700 mitir 

Waxa uu biyaxireenkaasi waraabin jirey dhul 

baaxadiisu dhan tahay 9,600 hectares [Halkii Hecter 

waa 10,000 miter oo laba jibbaaran). Waxaa biyo 

xireenka burburiyey duufaankii Arim. 
Akhri suurada Saba: Aayadaha 15-17 

  DHAQ-DHAQAAQII SYL 

Ururka SYL markii hore waxaa la oran jiray SYC 
(Somali Youth Club) oo macnaheedu ahaa naadiga 
dhallinyarada Soomaaliyeed. 
Waxaa magacaa laga beddelay sannadku markuu 
ahaa Abriil 1947-kii waxaana loo bixiyey SYL. (Somali 
Youth League.) oo macnahiisu yahay Ururka 
Dhallinyarada Soomaaliyeed. 
Dhammaan magacyada soo socda waa xubnihii 
aasaasay ururkii SYL sannadkii 1943kii waxaana lagu 
aasaasay Muqdisho, ujeedadii loo aasaasay waxa ay 
aheyd in ay dalka xornimo buuxdo gaarsiiyaan taasina 
waxa ay dhabowday 17 sano ka dib. 
Dhaqaalaha Ururka SYL uu haystay kuna aasaasmay 
wuxuu ahaa qof kasta oo ururka ku jira in bishii shilin 
laga qaado, sidaa ayaana lagu dhaliyey xornimada 
maanta aynu haysano. 

 
1. C/qaadir Saqaawadiin. waxa uu ku dhashay 
Degmada Tiyeeglow  ee ka tirsan Gobolka Bakool 
sannadku  Markuu ahaa 1919kii. Waana Maskaxdii ka 
dambaysay Ururka SYL. Isagaoo yar ayuu qur’aanka 
iyo luqada carabiga bartay wuxuuna ku biiray 
dariiqada qaadiriyada oo qoyskiisu ka soo jeeday 
wuxuuna ahaa shakhsi ay ku weyn tahay wadaniyada 
wuxuu jeclaa ama ku fakari jiray in ay xoreynta dalku 
tahay wax waajib ah waxey saaxiibo isu dhow 
ahaayeen Yaasiin Xaaji Cusmaan oo ururka kula jiray. 
Allaha u naxariistee halgame C/qaadir Sakhaawadiin 
wuxuu dhintay asagoo 36 jir ah sanadku markuu ahaa 
1945kii. Geeridiisuna waxay dhaawac weyn iyo huq ku 
noqotay dadka Soomaaliyeed ee jecel waddanka iyo 
wadanigooda. 
2. Siidii Xirsi Nuur, waxa uu ku dhashay Magaalaa 
Mareeg oo ka tirsan Gobolka G/guduud sanadku 
markuu ahaa 1915kii. 
Wuxuu ku barbaaray guriga labadiisi waalid waxeyna 
laba jirkiisii ku soo wareegeen waalidkii magaalada 
Muqdisho degmada Wardhiiglay halkaa ayuuna 
qur’aanka ku bartay. 
Sanadkii 1930 waxa uu galay dugsi talyaani ah 
halkaas oo uu ku bartay luqada talyaaniga. 
Siidii waxa uu ahaa ganacsade ka dalan doola 
Muqdisho, Cadan iyo Addis Ababa. 
Wuxuuna ka ahaa aas aasayaashii ururka S.Y.L 
xubinta labaad. 

3. Yaasiin Xaaji Cismaan, waxa uu ku dhashay 
Degmada Hobyo oo ka tirsan Gobolka Mudug sanadkii 
1917kii, wuxuuna ku barbaaray hoygii labadiisa waalid 
qur’aanka waxa uu bartay isaga oo yar. Intaa kadib 
yaasiin waxa uu galay dugsi talyaani ah wuxuuna 
bartay afka talyaaniga. 
Wuxuuna ka soo shaqeeyay xukuumadii talyaaniga. 
Waxa kale ee uu bartay luqada ingiriiska markii uu 
Ingiriiska koonfurta soomaaliya qabsaday. 
Waxa uu ahaa Yaasiin nin kaatib ah wuxuuna 
markasta ku fakari jiray waxa anfacaya dalkiisa iyo 
dadkiisa wuxuu xisbiga dhalin yaradii aas aastay ka 
mid ahaa xubinta sadexaad. 
4. Xaaji Maxamed Xuseen waxa uu ku dhashay 
Muqdisho, Gobolka Banaadir sanadkii 1917kii, waxa 
uu ku barbaaray guriga waalidkii. 
Waxa uu galay dugsiyada talyaaniga, hasa yeeshee 
waalidkii ayaa ka saaray iyagoo ka baqaya inay 
caqiidadiisa saameyso waxeyna u direen adeerkii oo 
deggan degmada mahadaay oo ka tirsan gobolka 
shabeelada dhexe si uu halkaa ugu soo barto diinta 
islaamka. Markii dambe waxa uu ku soo noqday 
magaalada Muqdisho halkaas uu ka furtay dukaan yar. 
Xaaji Maxamed waxa uu noqday madaxa ururka S.Y. 
L sannadka markuu ahaa 1949kii. 
Isticmaarka ingiriiska ayaa markii firfircoonidiisa ka 
yaabay ayaa waxa uu u musaafiriyay Qabri Daharre 
oo ka tirsan soonka shanaad oo ka mid ah dhulka 
Soomaali Galbeed taariikhdu markay ahayd 1946kii. 
Talyaaniguna waxa ay u musaafuriyeen degmada 
beydhaba sanadku markuu ahaa 1952kii. Iyadoo lagu 
tuhmayey inuu lug ku lahaa dhacdadii ka dhacday 
kismaayo ee xasuuqa aheyd. 
Isla sanadkaa 1952kii ayuu galay jaamacada Azhar ee 
dalka Masar. Misana sanadku markuu ahaa 1957kii 
ayaa mar kale loo doortay madaxa xisbiga S.Y.L isaga 
oo jooga dalka masar. 
Khilaaf xisbiga S.Y.L soo kala dhex galay darteed 
ayaa ugu dambayntii jagadii iyo xubinimadii xisbigaba 
looga casilay. Kadibna waxa uu aasaasay oo uu ku 
dhawaaqay urur cusub oo la magac baxay xisbiga 
midnimada ee soomaali weyn (GAREED). 
5. Cismaan Geedi Raage, waxa uu ku dhashay 
Muqdisho, Gobolka Banaadir sanadkii 1925kii, waxa 
uu ku bar baaray gurigii labadiisa waalid wuxuuna 
yaraan ku bartay qur’aanka kariimka ah. Waxa uu 
galay dugsiyadii talyaaniga ahaa halkaas uu luqada 
talyaaniga ku bartay.  
Waxa uu ahaa Cusmaan darawal ku shaqeysta 
gaarigiisa waxaana mar loo magacaabay inuu noqday 
maamulaha sanduuqa bad baadada bulshada 
sanadku markuu ahaa 1956kii. 
Allaha u naxariistee Cusmaan geedi raagay wuxuu 
13kii aas aase ururka S.Y.L ka ahaa xubinta shanaad. 

 

Guddiga Akademiyada 

                      AFKU WAA AMMAANO *           MACALINKEEN ALLOOW KAAL 

QEYBTA HORE 
 
Alif wax ma leh ka abaara 
Shaqalka A E I O U higaadi: 
Walaal, Afku waa ammaano. 
Eray-bixinta afka aqriya 
Qalinka qaata,farta qora: 
Laa Illaaha Illaa anta. Allaa weyn. 
 
Bismillahi,waxbarashada, 
Ba'da xarafka beegsada 
Furaha bilaawga Shibbane, 
Baaqa Sumad-sooc afgarad 
Alle Soomaali ku badbaadshay. 
Ta'da xarafka ka tixraaca 
Akhlaaqda Ahlu Taqwada, 
Tacliin tayo lagu tanaado 
Taliyow la tilmaansado. 
Ja'da xarafka jaceylka ah. 
Aqoon lagu jaahil baxiyo 
Jaangooyo aayatiin leh. 
Jawaabta soo jeediya 
 Qormo hakad,weer ku joogsi-dhiga 
Xa'da xaraf xariirka, dhig 
Xaq iyo baadil ma sinnee 
Xaakim xisaab celiyoow 
Nagu xooji Xorriyo taama ah. 
KHa'da xarafka khabarkaa. 
Khilaafku waa khasaaree 
Khaaliqow Qoys ilaa Qaran 
Khayr iyo khaatuma san. 
 
  Maya Maya, Laylis KHalad badan. 
  
Ka dib Macalin yaa saxay? 
 
Da'da xarafka dan guud,sax 
Dulqaad iyo daacadnimo, 
Dadaal badan iyo duco 
xasanaad labada daarood. 
Ra'da xarafka Roobdoon 
Illaahow roob noo keen 
Rabbi-tuugga raxmad Alle 
Lagu raysto noogu Roonow. 
Sa'da xarafka samaanta 
Cibaado qowlya ficil sugan 
Sabar iyo siyaado Alle 
Waa Suubbane ku dayashe 
Waynow sowdka midnimol-dhaha 
SHa'da xarafka shaqeyso dheh 
Sheydaan iyo shar xijaaban, 
Shiddo yari, shukri badanaa 
Qalbiga shaafiyaa la yiri. 
DHa'da xarafka ku dhawaaq 
Dhib, dhur iyo dhaqan sami 
Dhamoow noo yasir dhaami 
Yoolka nolol dheef-wadaagga. 
  Waa dhaxtaalka yeeriskee-ku nasta. 
  Xisada kalee hartay dhug u yeesha. 
 
 

--o0o-- 
 

QEYBTA DAMBE 
 
Ca'da xarafka ku codeeya. 
Caba Ceelka,cir,cub codha ah: 
Caliyul Cadiimow nagu kori 
Col iyo cadaawo, ka dibna 
Caaqli ceeb ka dhowrsadoo 
Ciseeya ummaddoo dhan.Caam 
ahaan. 
 
U gudub xisada galabnimo, 
Ga'da xarafka is gargaarka 
Wiilal iyo gabdho wax gala, 
Gurmadka is gacan-qabasho 
Ku hela Guul loo dhan yahay. 
Fa'da xarafka fariinta ah 
Falsamo waa fara ku hayn. 
Intaat falin waa fiirsada 
Fudayd iyo faan been ah. 
Qa'da xarafka qiimeeya 
Qu'aanka iyo Xadiiska 
Kuna cibra qaatee qora: 
Qisada qoomka qarnigan. 
  Qormo hakad,weer ku joogsi-dhiga.  
ka'da xarafka kulmiya,dhig. 
Kalaha, kaalintiina kaaba,  
Wax kordhiska u kaashada 
Kariimka Kali, kuli kaafitye. 
La'da xarafka loolama. 
Laqdabo iyo logooya diid 
Lillaahi qabe laasimay 
Libinta guusha ma lunsho 
 
  Haa Haa, Laylis khalad yari. 
 
Ka dib Macalin yaa khalday? 
Ma'da xarafka murtida ah,sax 
Qof muuqda, middi saawira 
Marna laga ma maarmo 
Maamul talo wanaagsane 
Na'da xarafka neecaawda 
Naq doog, lagu negaado 
Nafdhwrsan laga nabagalo 
Niya sami nuur Alle hesha. 
Wa'da xarafka war-side. 
Weynaade waanadi iyo 
Waajib gutaa amaan leh 
Warsan iyo salaamaad. 
  Waynoow: sowd midnimo -dhaha. 
Ha'da xarafka hogaanka,dheh 
Hubsiinada Hasha goysa iyo 
Ku howlgala hagar la'aan, 
Facaa ka har waa habaare. 
Ya'da xarafka yaahuu dheh. 
Kan yuurara kan la yaaban, 
Dhamoow yasir dhaqaaqa 
Yoolka dheef-wadaag siman. 
  Waa dhamaadka yeeriskee-ka baxa. 
Ka dibna Shaqo guriga dhug u 
yeesha.  
 

--o0o--

 

Hordhaca iyo afeefta 
Ambaqaadka higaada.  
Farbarashada asaasiga. 
Af-ubixisay Qalinkaan 
waa ka ujeedo raacii 
wixii arin kaa daboolan 
Iimaan lagu baadigoob 
Illaaheey ha nagu kabo. 
Ashahaado qiritaanka 
Arkaanta Islaamkiyo 
Rumeynta Iimmaanka, 
Looxa laga aqrinaayo 
Ardayda meersaneysa. 
Xaqu mala awaal iyo 
Ma aha ra'yi aadane 
Waa siduu yiri Illaahoo 
Addeecidu waajib tahay. 
Waalidkeen Alloow cafi 
Macalinkeeni alloow kaal. 
Aammiin alloow kaal.. 
 

Illaahoow gefkeeniyo 
Geerideena kala ood. 
Awaamiirta weynaha 
Malaa'ikta ku adeegta, 
Howl agaasinka guud 
Iraadada qorsheysan 
Fulinta iyo aqoolkeeda 
Illaahoow  nagu dhowr. 
Shar iyo kheyr arintu 
Waa qadarka Illaahey 
Idanka ay ku socotee 
War,ka adkaaw xilka 
Oogadaada la saaray. 
Adiga iyo dadaalkaa 
Cidna ku eedi meyside 
Acmaashaada suubso., 
Ma Alfana qofaan garan. 
Waalidkeen alloow cafi 
Macalinkeena Alloow kaal. 
Aaammiin alloow kaal. 
 

Cashar alif ka xumaaday 
Al-Baqro ka ma toosayo. 
Lama qaldo ab-raacee 
Waa tilmaan abaabinta 
Barbaarintii Islaamka. 
Eraybixinta waqafka'ee 
Ismaan dhaaf ka bixida 
Adaan ku talo saaranay. 
Guule,Kaligii Arimiye 
Jahliga nooga aar-gud, 
Meel allaale meeshuu 
Ummaddaan ka heysto. 
Been-abuur ka reeban 
Xaqa cad waxaan aheyn 
Waa Alif Macalin tiray. 
Intii noogu gargaartay 
Abaalkii daadaheynta 
Waalidkeen Allow cafi. 
Macalinkeeni Allow kaal, 
Aaammiin AlloowKaal. 
Prof. Maxamuud Cali calasow 

MAGAALOOYINKII IYO DEKEDIHII GANACSI EE SOOMAALIDII HORE

 
 

 Qeybta 5aad. 
“Qormadii hore waxaan ku soo qaadanay qaar ka mid ah 
magaalooyinkii iyo dekadihii ganacsi ee Soomaalidii 
hore,qormadaanna waxaan ku soo qaadaneynaa qeybtii ugu 
dambeysay ee ka mid ah magaallooyinkaas.” 
  Ganacsada badmareen ahaa oo u dhashay Giriigga,oo  
qoray buugga  loo yaqaan “periplus”,waaxuu  ku qoray 
buugaas in  haddii laga tago magaalada Mosooliyoom ,oo 
la sii raaco xeebta badda Barbarka,lana socdo muddo laba 
maalin socod ah,in uu  ku yaal dhulka xeebta ah webi yar, 
oo leh keyma badan,ilaa laga gaaro madaxa loo yaqaan 
“Feylak”,waxaana ku badan dhulkaas sida uu sheegay  
ninkaas badmareenka ah,geed lagu magcaabo 
“Akaani”,waxaana magacaas loo aqoon jirayay magaalada 
hadda loo yaqaan “Caluula” ,oo aheyd halkii laga dhoofin 
jiray noocyada Bakhuurka kuwa ugu tayada wanaagsan,oo 
ka bixi jiray degaannadaas. 
   Maka laga dhaqaaqo xeebaha marsada “Akaani”,waxa 
isla xeebtaas ku yaalla suuq weyn, oo loo yaqaan “Suuqa 
Bahaaraadka” ama “madaxa Bahaaraadka”,waxaana la 
mala-awalaya in suuqaasi uu ahaa haalka ay manta ay ku 
taallo tuulala loo yaqaan “0llog”,oo waxyar galbeedka ka 
xigta “madaxa  Gordafooy”,madaxa bahaaraadkana waxuu 
ula jeeda madaxa buurta Gordafooy,”Ras 
Caseyr”,bahaaraadku waa geeda dhulkaas ka bixi jiray ,oo 
cuntada lagu carfin jiray . 
   Qoraaga buugga “periplus”, waxuu leeyahay waxa ku 
dhamaada madaxa buurta Gordafooy xeebaha dhulka 
Barbarka,waxuuna ku tilmaamay buurta Gordafooy mid aad 
ugu foorarta xagga badda,isla markaana ah  meel aad u 
khatar badan, oo ay adagtahay in si sahlan maraakibtu ugu 
soo xirato,waxuuna ku tilmaamay meel ay isku dhaafaan 
dabeyla kala duwan ,oo biyaha baddu aad u kicsanyihiin 
ilaa biyuhu kaa doorsoomaan,dabeylahaas kacsan awgood, 
ayaa maraakibta waxa qasab ku noqota in ay ku xirtaan 
madaxa loo yaqaan” Taabe”, 
waxaana la mala-awaalaaya in Taabi ay aheyd halka ay 
manta ku taallo tuulada “Tooxin”,oo 9 mayl u jirta buurta 
Gordafooy xagga koofur bari,waxuuna sheegay qoraagu in 
uu laha madaxa Taabe suuq weyn ,oo laga dhoofin jiray 
geedaha qorfaha, oo halkaa ka bixi jiray iyo noocyo kala 
duwan, oo Bakhuurka ka mid ah. 
   Waxa kale ee uu qoray ganacsadahaas badmareenka ahaa 
in haddii Gordafooy laga tago, oo xeebta la sii raaco xagga 

koofur bari oo la socdo 400 istaad ,(istaadku waxuu ahaa 
cabbir waayadii hore  dhererka iwm lagu cabbiri jiray ,oo 
dhigma maylka ama km hadda la isticmaalo).   
  Waxuuna  sheegaya qoraagaasi ,in haddii la socdo  
masaafada intaas la eg ,lagu tegaayo tuula lagu magacaabo 
“Baano”,oo aheyd madaxa manta loo yaqaan madaxa 
“Binti”. Waxa kale oo uu qoray in haddii horay loo sii socdo 
xagga koofur bari ,lagu tegaayo madax kale oo leh suuq 
lagu macaabo “0bboni”,oo la mala-awaalaayo in Obboni 
ay tahay madaxa ay ku taal manta magaalada  loo yaqaan” 
Xaafuun”,waxayna Obboni ka mid aheyd suuqyadii laga 
dhoofin jiray xaddiga ugu badan ee geedaha la isku 
yiraahdo Bahaaraadka , oo halkaa ka bixi jiray,waxa kale ee 
qoraagu sheegay in laga dhoofin jiray suuqa 0bbooni 
Addoon aad u wanaagsan,oo laga  keeni jiray gudaha 
Qaaradda Afrika.   
 Qoraaga buugga “periplus” ,oo aad ugu dheeraaday 
tilmaanta uu ka bixiyay xeebaha gobalka geeska Afrika 
,waxuu ku qoray buugaas in dadkii degganaa xeebaha 
geeska Afrika ay xiriir ganacsi oo aad xoog badan uu kala 
dhaxeeyay dalal badan oo dunida ka mid ahaa,gaar ahaan 
ilbaxnimadii Masar ,oo loo dhoofin jiray waxyaaba badan, 
oo laga heli jiray gobalka   geeska Afrika ,waxa kale ee uu 
qoraagaasi sheegay in xeebahaasi caan ku ahaayeen 
noocyada ugu quruxda badan  ee qobabka  qubada ,oo 
wax badan laga soo saari jiray xeebahaas. 
  Waaxa kale ee uu qoray ninkaas badmareenka ah in haddii 
koofur laga sii aado madaxa 0bboni xeebuhu ay u 
laabmaayaan dhanka koofure, waxuuna leeyahay waxaad 
arkeysa marka aad xeebta mareysid buuraha “Azaaniya”, 
mana laha ayuu yiri xeebahaasi meelo ay maraakiibtu ku 
xiran karto,oo waa xeeba toosan ,oo aan laheyn gacanno 
iyo maadaxyo maraakiibtu ku soo xiran karto,waana xeeb 
aad iyo aad u dheer,oo  6 maalin socod ,oo safar badda ah 
loo sii soconaayo  ilaa laga gaaraayo halka xeebahaasi ku 
dhamaanaayaan, oo ah dekadaha “Azaaniya”, 
waxaana u horreeya dekadahaas deked lagu magcaabo” 
Siraabiyon”, 
waxana la mala-awaalaaya in dekedaasi tahay dekedda 
magaalada Muqdisho. 
  Waxa kale ,oo qoraagu qoray in ay Siraabiyon ku sii  
xigtoa deked kale, oo loo aqoon jiray “Nikon”,waxaana la 
mala-awaalaaya in dekedaasi tahay dekedda magaalada 
“Marka”,ama “Baraawe”,waxuuna sheegay in ay 
gaaraayeen dekadaha   magaalada “Siiraabiyon” koofur ka 
xigay ilaa 7 dekadood,oo middiba midda kale ay u jirtay hal 
maalin socod,ilaa laga gaaro jasiiradaha  lagu magacaabo  
jasiiradihii “Biiralaay”.  Waxaana la mala-awaalaaya in 
jasiiradahaasi ay ka mid yihiin  jasiiradaha ku yaalla koourta 
magaalada  Kismaayo ,ee loo yaqaan  jasiiradaha 
Baajuunta,Baat, Maaliindi, Laamo iyo kuwa yaryar ,oo ku 
dhirirsan xudduudda dhulka manta loo yaqaan keenya. 
  Ugu dambeyntii qoraaga buugga “periplus” waxuu si 
faahfaahsan wax uga qoray xeebaha gobalka geeska Afrika 
,waxaana la dhihi kara qoraalkaasi, waxuu ka mid yahay 
qoraalka ugu filka weyn ee laga qoray gobalkaan geeska 
Afrika. 
La soco… 

 

W/D: Prof. Maxamed Cilmi Toxow 

BARASHADA AFSOOMAALIGA 

Casharka shanaad ee Higgaadda Afsoomaaliga 
 

Maanta qormadeenna higgaadda Afsoomaaliga 

waxaan ku baran doonnaa higgaadda shaqalka 

“U” waxaan rajaynaa inaad si hagaagsan ula 

socotay casharadii hore aanu soo sheegnay. 

Higgaadda Shaqalka ‘U’  

 

QAYBTA 1AAD: 

HIGGAADDA SHAQALKA “U” 
 

TUSAALE:  BU, TU, JU, XU, KU, RU, 

SU, MU, NU, WU, HU, YU. 
 

Isku Higgaadinta Laba Cod 

Bu+ro  =buro 

tu+ko  =tuko 

Fu+re  =fure 

Lu+go  =lugo 

Xu+li  =xuli 

xu+la  =Xula 

du+ba  =duba 

bu+ri  =buri 

su+go  =sugo 

xu+jo  =xujo 

fu+ji  =fuji 

du+ci  =duco 

tu+ke  =tuke 

Su+ga   =suga 

hu+wo  =huwo 
 

Isku Higgaadinta 3da Cod 

tu+ba+ha =tubaha 

dhu+xu+sha =dhuxusha 

xu+la+sho =xulasho 

fu+ra+sho =furasho 

fu+ra+ha  =furaha 

lu+ga+ha =lugaha 

ju+fa+da  =juufada 
 

LAYLI 
Ku Buuxi Meelaha Bannaan Shaqallada U, E, 

O, A, ama I 
 

b___yo sh__ko 
X__lo dh___do 
H__lo t__mo 
B__do r__yo 
f__re L__do 
C__ri___ ka___li 
K___ro r___si 
dig_____ Q___bo 
Mir_____ K___si 
Y___re T___lo 
Q__ri  

QEYBTA 2AAD 

AKHRINTA WEERO GAAGAABAN 
Haddan waxa aynu soo gaarnay in aan akhrin karno hadallo gaabaan oo 
ay ku jiraan dhammaan shanti shaqal ee aanu soo qaadanay. 
Haddaba isku day in aad akhrin karto weerahan soo socda; 
 

LAYLI 
 

AKHRINTA WEERO 
GAABAN 

AKHRINTA WEERO FUDUD 

KABO TALO 

JAGO  DHISO 

SOCO KELI 

CELI DIBIGA 

BIYO KARIYA 

QABO  RIDA 

MARO XIRO 

QALA DIBIGA 

BIYAHA CABBA 

GUBA DIGADA 

CIDAHA SIKIYA 

FURAHA JEBI 

GURIGA GALA 

TIRIYA MIRAHA 

TAGA GURIGA 

FIDI GOGOSHA 

BIXIYA SEKEDA 

DUBO UKUMO 

QORA EREYADA 

QORIGA  DHIGA 

 

Cali qoro ereyada 

Celiya halaha kale 

Quba miraha kale 

Sido marada mire 

Tolo kabo kale 

Waxa kukariya jikada 

Shiri labada gole 

Qoda waraha biyaha 

Geli miraha hore 

Cuna qare kasta 

Dega guriga la dhisayo 

Dhisa saraha dumaya 

Dhalada biyo ku shuba 

Fira timaha timiro 

Fura saca  ciyaha 

Bixi dibi keliya 

xasan talo mahayo 

Samada ka filo biyo 

Dibadaha ka keena dawo 

jagada ka buri gabadha 

 

Akhri weerahan soo socda 

Labada dawaco wada dila. 
Cashada hal la wada cuno. 
Ariga biyaha cabaya tiriya 
Sekeda ka bixiya idaha 
Cawada ha la bixiyo talo kale 
Miyiga lagama helo biyo 
Cali ma helo shaqoba 
Fadhiga laguma helo shaqo 
Qora waxa la yiri xafida 
U gala guriga gudaha 
Lama wada helo sida la rabo 
Cidi kuma weheliso sida kale 
Ha la liso sacaha darara 
weheliye marada xiro 

W/D: Axmed Cabdi-kariin 

DHAQAN GUURKA BULSHO EE SOOMAALIDA 
 

Bulshada Soomaaliyeed waxay lahaan jirtay dhaqan 
suubban oo astaan iyo tusaale u ahaa jiilasha soo 
barbaaraya  ... dhaqan waxa uu ahaa halbeeggiisu 
yahay diinta iyo xeerarka bulsho ee u dhignaa.  
Colaaddu dhaqan iyo xeer ayay lahayd ..isbeddellada 
bulsho muddo iyo waayo ayay qaadan jirtay…  
Duufaanta dhaqan dooris kuma badnaan. jirin 
bulshada…. hoggaanka dhaqan waxa uu ahaa Awrka 
hore Awrka danbe socodkiisa ayuu leeyahay.. oo 
ahayd  ubadku waxay dheegan jireen kolba dhaqanka 
bulsho ee gadhwadeenka waayeelku habraaco. 
Magaalogalkii iyo ku milanka nolosha gabi 
dhaclaynaysa ee magaalooyinka waxaa soo ifbaxay 
hardan nololeed oo la saan qaaday nolasha bulshada 
soomaaliyeed. Waxaa dhashay dhaqan magaalo oo 
la hana qaaday isbeddellada nololeed siyaasadeed.. 
dhaqaale iyo bulsho.. Waxaa abuurmay labo dhaqan 
oo is dheelli tira… dhaqan Magaalo iyo dhaqan Miyi. 
Dhaqanka asalka ah ee laga soo dab qaadan jiray 
waxa uu ahaa dhaqanka miyiga oo ahaa xuddunta 
dhaqan bulsho ee Soomaalida… waxa uu ku taagnaa 
tiirar bir ah oo aan la loodin karin dabaylaha iyo 
duufaanta dhaqan dooris dhabar adayg u lahaa……. 
Maxaa dhacay!!!!! 
Waxaa dhacay hayaan..waxaa yimid waayo nolosha 
magaalo nasasho iyo naq raac noqotay.. Waxaa la ga 
soo hulleelay Miyigii waxaa la soo jihaystay dhankii 
magaalada… nasiibdarro geelii cidlaa looga yimid.. 
haldoorkii iyo gabannadii geela waxa ay doorbideen 
in ay waardiye iyo shaqooyin hoose ka doorbidaan 
geelii ay waayo waranka iyo gaashaanka la garab 
taagnaayeen waxaa ay hilmaameen.. halkudheggii 
iyo maansadii uu lahaan jiray faruuryo geeda laac 
waa jiraan in badan oo qalinka qaadatay oo wax 
baratay qaybna ka ahaa anbaqaadka nolosha iyo 
ilbaxnimada dawladeed ee Soomaalidu lahayd… 
kuwa badan gaashaan qaad ayay noqdeen qaranka 
iyo karaamada  difaaca …waxaase xusid mudan lama 
helin wax buuxiya halkay banneeyeen…..waxaa 
xilliba xilli soo badanayey ka soo hayaanka nolosha 
Miyiga waxaa sii yaraaday qiimaha uu lahaan jiray 
Geella iyo nimcoolayda Soomaalidu dhaqato.. waxaa 
hardan iyo tarntan loo galay in la magaaleeyo Miyigii 
iyo in la beereeyo dhulkii daaqsinka ahaa.. waxaa 
dhacday in hawdkii geella la gubo la jaro oo bannaan 
iyo bus iyo ciid ay noqoto… 
Waxaa yaraaday tarankii xoolaha ..waxaa yaraaday 
kobocii dhaqan dhaqaale ee bulshada waxaa 
dhashay  dhaqan guur miyi oo ku qotoma  nacaybka 
nolosha miyiga,. 
Qaylo dhaan!!!! 

Qaylo dhaanta ugu wayn ee haleeshay bulshada wax 
waynna ka badashay dhaqankii bulsho ee nabaad guurisay 
dhaqankii miyiga waa colaaddii iyo burburkii dawladdii dhexe 
1991…waxaa abuurmay jabhado reereed.. waxaa curtay 
hoggaamiye beeleed waxaa dhashay ciidammo beeleed.. 
waxaa la maciin biday wiilashii miyiga  reer walba waxaa uu 
qaylo dhaan u dirsaday ehelkii miyiga… qabiil kasta oo 
soomaaliyeed.. ehelka magaalo ayaa in badan ka yaraa kan 
miyiga waxaase moodaa manta in kuwa magaaladu 
badanyihiin ama isku jin yihiin… bal waxaad fiirisaa qoys 
kasta oo soomaaliyeed tirada ka joogtay magaalada iyo tan 
miyiga midda badnayd… waa hubaal in tan miyigu badnayd.. 
Waxaa dhashay jiil colaadeed.. waxaa curtay wax loo 
yaqaan.. mooriyaan.. jirri.. dayday… tikniko beeleed… wiil 
indha cas.. kufsi..maandooriye.. qax iyo qaxar ubbadkii 
waxay ku ababeen dhaqan colaadeed waxa ay barteen  
dhammaan qaybaha hubka iyo rasaasta waxa ay barteen 
waxbarsho colaadeed.. waxa ay kala barteen qabiilada iyo 
sida ay utun uga dhaxeyso…. 
Dhaqannada dagaalladu waa kuwa ka duwan kuwii waayo 
hore ka jiray bulshada dagaalladu waxa ay lahaan jireen 
dhaqan iyo xeer.. way adkaan jirtay in waxyeello loogaysto 
dumarka 
carruurta..waayeelka..culumada..nabaddoonnada..iyo 
dhammaan qaybaha kale ee loo yaqaanay birimo gaydada. 
Jiilka saddexaad!!!! 
Jiilka dagaallada iyo qaxa iyo qaxarka waxay la saan 
qaadeen waa cusub oo ka dhashay isbeddelleda  
tiknoolajiyadeed ee ka curtay dunida… waxa ay usuura 
galisay in ay ka baxaaan dunida seddexaad kuna biiraan 
dunida loogu magac daray (carro edegaynta) ama tuulada 
adduun taasi waxa ay darsi cusub iyo waayo aragnimo ku sii 
kordhisay baadi goobka ilbaxnimo..reer magaalnimo..ee 
jiilalkii colaadaha ee la gebidhacleynayey duufaanta dhaqan 
baddal.. waxaa ufududaatay in ay xiriir samayn karaan in ay 
dadyaw kale baran karaan taasoo usii sahashay dhaqan 
guur cusub… way adkaan jirtay in qof soomaaliyeed inta uu 
doon raaco badda isku biimeeyo…way adkaan jirtay in ay 
gabadh soomaaliyeed  boorasadeeda qaadato ujihaysto 
dhankii ay nafteedu jamato..way adkaan jirtay in waayeel iyo 
waalid ubbadkooda sagootiyaan iaygoo dareen iyo garasho 
ulahayn dhankay usocdaan… dhulshisheya in la maciin bido 
way adkaan jirtay…halkudhigu waxa uu ahaan jiray (gabadhi 
ama god hakaaga jirto ama guri) waxaase waayuhu in baray 
in aan aragno gabdho iyo wiilal qaarrado iyo dhul ayna 
dhaayahoou arag sii qardajeexaya 
Dhaqan doorsoonka iyo isbadalka barbaarinta bulsho ee 
Soomaalida waa mid balaaran saamayn wayna ku leh 
dhammaan kaabayaasha qoys ee bulshada.. waa mid 
raadkiisa iyo raaskiisuba saamayn ku yeelan doona aayaha 
dhaqan dhalaan ee bulshada…….waxaan uga hadlidoonnaa 
qormooyinka danbe…dhaqannada bulsho ee Soomaalida 
Qurbaha iyo saamaynta dhaqanka guud ee Soomaalida.. 
waxaan soo qaadan doonaa.. jiilaka saddexeed iyo dhaqan 
doorsoonka ka dhashay tiknoolajiyada cusub…….waxaan 
soo qaadan doonaa.. dhaqanada isbeddelay ee 
dhinayacada nolosha……. Dhaygag iyo dheehasho wacan 

Prof. C/raxman Zaylaci Sheikh 

12 



KHAMIIS, 30-KA MAARSO 2017, BILLE WARGEYSKA SOMASA, TIRSIGA: 06, SANNADKA 1-AAD.  

 
 
 

HORUMARINTA MANAAHIJTA SOOMAALIYA

 
Qeybtii 3-aad 

DAWLADDII KACAANKA 1969-1999KII & WAX KA BEDDELKII  
MANAAHIJTII DALKA. 

“Qormadaan qormadii ka horreysay waxaan ku soo 
qaadannay, manaahijtii dalka ka jirtay iyo wixii ay ka 
qabteen xukuumadihii rayidka ahaa ee dalka soo maray, 
intii u dhaxeysay 1960-1969kii.” 
    Marka la doonaayo in ummad la dhiso, loona jeexaayo 
jidka horuumarka iyo wax ka beddelka nolosha 
ummadddaas, waxa lagamamaarmaan ah in la helo jid 
cad oo ummaddaasi iskula jaanqaaddo, oo leh 
ujeeddooyin guud, oo ummaddu wada higsaneyso, taana 
waxa lagu gaari kara in ummadda loo dejiyo manhaj 
waxbarasho, oo leh ujeeddooyin guud iyo kuwa gaar 
ahaaneed, oo loo wada halgamaayo in laga mira dhaliyo. 
Dawladdii kacaanka ee dalka Soomaaliya ka curatay 
sanadkii1969kii, markii ay aragtay raadreebkii xumaa ee 
gumeystayaashii dalka gumeysan jiray ay ku reebeen 
dadka iyo dalka Soomaaliyeed qeybihiisa kala duwan, 
gaar ahaan facyaalkii soo koraayay, oo wax ku 
baranaayay afaf qalaad, lana baraayay dhaqammo 
qalaad, oo aan wax xiriir ah la laheyn dadka iyo dalka 
Soomaaliyeed, waxay xukuumaddii kacaanku mudnaanta  
kowaad siisay, in marka hore la qoro afka Soomaaliga, si 
facyaalka soo koraaya looga xureeyo ku xirnaashaha 
afafka qalaad, iyo la kala safashada afafka qalaad ee 
dalka wax looga barto, ayna wax ugu bartaan afkooda 
hooyo,waxuuna kacaanku ku caddeeyay bayaankii 
kowaad ee ka soo baxay GSK, ee  ka ka hadlaayay 
siyaasadda kacaanka ee arrimaha gudaha qodobkiisa 
4aad, in si degdeg ah looga hawlgalo in la soo saaro far 
lagub qoro afka Soomaaliga. 
Horraantii sanadkii 1971kii,GSK,waxuu go’aan ku gaaray 
in xoghayihii waxbarashada Col.C/risaaq Maxamuud 
Abuubakar, loo xilsaaro in uu soo magacaabo guddi soo 
diyaariya far lagu qoro afka Soomaaliga, waxuuna 
xoghayihii mudda yar ka dib soo hordhigay GSK, 
wareegatadii uu ku soo magacaabay guddi loo bixiyay 
guddigii AfSoomaaliga, oo ka koobnaa 23 xubnood, oo 
ay ka mid ahaayeen aqoonyahannadii soo saaray farihii 
kala duwnaa ee la soo saaray wixii kacaanka ka 
horreeyay, oo uu guddoomiya u yahay md: Shariif Saalax 
Maxamed Cali. 
Waxaana loo xilsaaray guddiga in ay soo diyaariyaan: 
 Buugaag manhaj waxbarasho, oo loo dhigo dugsiyada 
hoose ee dalka. 

Qaamuus AfSoomali ah, oo laga helo erayada afka 
Soomaaliga iyo Buug Naxwe AfSoomaali ah, oo laga 
barto Naxwaha Afka Soomaaliga. 
Run ahaantii ilaa iyo xilligaas dalka kama jirin wax la 
dhihi karay manhaj waxbarasho, oo dalku leeyahay, oo 
leh siyaasad waxbarasho oo cad, lehna ujeeddooyin 
cadcad,waxa kaliya oo jiray waxuu ahaa silibis kooban 
,oo laga dhigi jiray dugsiyada dalka. 
Maadaama manaahijta waxbarashadu ay tahay waddada 
kaliya oo aasaaska u noqon kara in la helo waxbarasho 
sal adag leh, oo ka jawaabeysa baahida bulshadu u 
qabto waxbarasha taya leh, xukuumaddii kacaanku 
waxay ka dhigtay waxbarashada waxyaabaha ugu 
horreeya ee mudnaanta kowaad la siinaayo, si isbeddel 
loogu sameeyo horuumarka iyo hanaqaadka dalka. 
Si haddaba isbeddel loogu sameeyo manaahijta dalka 
,dib u eegidna lagu sameeyo waxa ay ka kooban tahay 
iyo guud ahaan ujeeddooyinka dhaw iyo kuwa fog,ee 
manhajku leeyahay, oo la doonaayo in ay noqdaan 
miradhalka manhajka qaran, waxaa dawladdii kacaanku 
u xilsaartay aqoonyanno Soomaaliyeed in ay daraasad 
ku sameeyaan dhammaan wixii manaahij ahaa, oo dalka 
ka jiray, waxaana daraasaddii soo saartay in baahi weyn 
loo qabo in la helo manhaj ka tarjamaaya waxa uu 
doonaayo qarnaka Soomaaliyeed,waxaana go’aan lagu 
gaaray in la diyaariyo  manhaj waxbarasho oo ka jawaabi 
kara baahida waxbarasho, dhaqaale  iyo dhaqan ee 
bulshadu leedahay. 
Waxaana xukuumaddii kacaanku awooddeeda isugu 
geysay in isbeddel guud lagu sameeyo dhammaan 
dhinacyada manhaj laga dhisi karo, ugu dambeyntiina 
waxa la soo saaray manhaj “Silibis” ah, oo loogu 
talagalay dhammaan qeybahada waxbarashada caamka 
ah, waxaana wasaaradii waxbarashadu u diyaarisay wax 
kasta oo looga baahan yahay fulinta iyo ka hirgelinta 
goobaha waxbarashada,si uu u noqdo mid mira dhal ah. 
Sanad dugsiyeedkii 1972-73kii, waxuu ahaa markii u 
horreysay ee xukuumadii kacaanku ay qaaday tallaabadii 
u horreysay, ee ay ku hirgelineysay wax ka beddelka  
manaahijta waxbarashada dalka, waxaana maarkii u 
horreysay wasaaraddii waxbarashadu soo saartay 
manhaj waxbarasho  oo  ardayga ku xiraayay bey’adda 
ardayga,lehna ujeeddooyinka qaranka Soomaaliyeed u 
dejiyay barbaarinta ubadka Soomaaliyeed, waxuuna 
ahaa manhajkaasi  manhaj 
 aad culeyska loo saaray maaddooyinkaa Cilmiga 
ah,waxaan si tijaaba ahaan ah loo doortay 8 dugsi dhexe 
oo magaalada muqdisho ku yaalla in laga dhigo mudda  
hal sano ah, inta loo dhameystiro  dhammaan wixii agab 
waxbarasho ah ee looga baahnaa gudbinta manhajkaas, 
sida buugaagta manhajka,buugga ardayga iyo buugga 
macallinka,iyo agabka kale ee ka qeyb qaata gudbinta 
casharrada ,waxayna tijaabadii ku dhamaatay guul lagu 
faani karay,sidaasna waxa lagu soo saaray manhajii u 
horreeyay ee xukuumaddii kacaanku soo saarto. 

La soco …. 
W/D Prof: Maxamed Cilmi Toxow

Qeybtii 6-aad 
Akhristayaal:  Qoraalladeenii hore waxaynu si mug leh 
uga soo sheekeynay waxa ay kala yihiin labadatan 
eray ee cinwaanka inoo ah iyo in dhammaan noolaha 
dhaqaaqa & noolaha aan dhaqaaqin iyo walxaha aan 
nooleyn intaba ay ka mid yihiin walxaha uu macna 
ahaan uu kulansaday erayga hore ee ah: Deegaan,  
balse noolaha lala hadlayo ee kuwaas ka mid ahi uu 
yahay oo keliya Aadanaha, isaga oo keliyana laga 
doonayo ilaalinta & fayo-dhowrka degaanka gaar 
ahaaneed & Deegaanka  guud. 
Haddaba sidee bay Aadanaha ugu suurogeli kartaa 
ilaalinta & xannaaneyta Deegaanka uu ku noolyahay?   
Waxaynu horay u soo sheegnay in Aadanaha iyo 
Degaankiisa aysan kala ahayn laba kala duwan balse 
ay yihiin isku magac oo Degaanku uu qaadanayo 
magaca Aadanaha halkaas deggan, sida dalkii aan 
degganaan jirnay xarantii Reer Hebel, Gurigii Guuleed, 
Degaankii Reer Qowdhan, Raaskii Reer Faarax, 
Gurigii Caasha. 
 Haddaba sidaas waxay ina fahamsiineysaa: in 
waddanka, dhulka ama hoyga  uu yahay hanti 
(Milkiyad) uu Eebbe hibo u siiyay Aadanaha; si uu u 
cammiro oo uu noloshiisa ugu maareeyo Adduun & 
Aakhiraba, ilaalinta  & fayo-dhowrkana ay ka mid 
tahay howlahiisa maareynta Degaankiisa oo 
noqoneysa in uu Deegaanka ka ilaaliyo wax isaga u 
keenaya dhib & fasaad, kuna sameysto wixii isaga 
maslaxad & faa’iido ugu jirto ee kaabaya noloshiisa & 
jiritaakiisaba Aadane ahaan. 

Hababka Ilaalinta & Fayo-dhowridda Deegaanka 
Akhristayaal: Ereyga hore ee ah ilaalinta waxaa loola 
jeedaa waabinta iyo ka hor tagidda  dhibabka iyo wax 
yeellaada ku imaan kara Deegaanka, halka erayga 
labaada ee ah Fayo-dhowrka  loola jeedo xafididda 
iyo joogteynta bad-qabka wax yaalaha maslaxadda & 
faa’iidad u ah Deegaanka  guud ahaan oo uu 
Aadanaha laftigiisa ugu horreeyo waxa badqabkooda 
la xafidayo. 
Maxaa haddaba keena dhibabka iyo waxyeellada? 
Maxaana keena maslaxadaha iyo faa’idooyinka?. 

Akhristayaal: aynu ballaarino fekerkeenna oo 
aynu fahamno in dunidatani uu Eebbe maamulkeeda u 
wakiishay Aadanaha, una sammeeyay oo uu u dhiibay 
sharcigii ay ku maamuli lahaayeen iyaguna isku 
maamuli lahaayeen sida aynu ka dheehaneyno 
Aayadaha: (30 ilaa 48) ee Suuratul-baqara, (21 ilaa 

34) ee Suuratu-nuur iyo meelo kale oo badan oo 
Qur’aanka Kariimka ah Aayadahiisa ka mid ah, 
Aadanuhuna uu yahay uun Eebbe oo u sameysan: u 
wada noolaansho qaab bulsho taasoo ah inuusan jiri 
karin ruux Aadane ah oo u noolaan karan si kelinimo 
ah, xataa uunka kale oo aan Aadanaha aheyn baan u 
noolaan karin si kelinimo ah.  

Aadanuhu waa in uu Iskaabaa, Iskoriyaa, 
Isbaritaaraa, Isla difaacaa, Isla shaqeeyaa, isu caqli 
celiyaa, Wax isbaraa, Isquudiyaa, Isxurmeeyaa, Isxaq-
dhowraa………………… 

Aadanuhu waa midka uu Eebbe ku 
manneystay Garaad & Garasho sidaasna looga 
soocay uunka kale ee dunida jooga lana saaray 
ammaanada ah inuu rabbigiisa aqoonsado dunidana 
maamulo (Aayadaha 72, 73) ee Suuratul-aszaab. 

Maamulkaas oo ku soconaya si bulshonimo ah, 
wadajir ah, ra’yi wadaagid ah Deegaan wadaagid ah, 
Shaqo wadaagid ah, wax walbo wadaagid ah, si taasi 
loo suurta geliyana ay waajib tahay in la raaco 
Aayadaha (159-aad ee Suuratu-aala-cimraan) & (37-aad - 
38-aad) ee Suuratu-shuuraa, lana abuuro Duubab-
dhaqameed, Isimo, Nabad-doonno, Sama-doonno, 
Xeer-beegti, Xeer dhaqan bulsho, Guddiyo Bulsho 
Degaan, Guddiyo Anshax, xoogag ilaalin, Abwaanno, 
Hal-abuurayaal, Xerfadlayaal, Farsamoyahanno,  
Aqoonyahanno, Samafalayaal,………. 

Kuwaas oo dhammaantood ka qeybqaata 
habsami u maamulidda ilaalinta & fayo-dhowridda 
deegaanka & Degaanka oo ka hortaga dhibaha iyo 
waxyeellada ay bulshadu isku keeni karto oo isku 
sameyn karto, isla markaana abuura oo xoojiya isku 
kalsoonaanta bulshada iyo ka wada shaqeynta 
danaha guud ee bulshada halka degaan ku wada nool. 

Akhritayaal: ogaada wax kasta oo la wada 
leeyahay (Deegaanka, Degaanka, Talada, Sumcadda, 
Diinta, Dastuurka & xeerarkiisa,…………………) 
waxaa qofkasta ku waajib ah in uu ilaaliyo, dhowro, 
xurmeeyo sida ay waajib u tahay oo kale in qof kasta 
uu xurmeeyo qofka kale ee eynigiisa ah, si loo ilaaliyo 
isku duubnida bulshada meel kuwada nool iyo 
ummadda guud ahaan loona wada hirgeliyo 
caddaaladda guud ee bulshada (kalsooni ku wada 
noolaanshaha). 

Akhristayaal: aynu dareensanaano in 
shaqsiyaalka bulshada uusan qofna noolaan karin 
kalsooni la’aanta iyo qanacsanaan la’aanta qofka kale 
ee bulshada ee degaanka ay ku wada deriska yihiin, 
tusaale: Reer Ceel-buur nabad kuma naalloon karaan 
haddii aysan wada dhaqankooda derisnimo ku 
qanacsaneyn Reer Maxaas ama Reer Galcad ama 
Reer Budbud, sidoo kale Reer Bu’aale nabad kuma 
naalloon karaan haddii aysan wada dhaqankooda 
derisnimo kalsooni ugu muujinin reer Xagar, Reer Diin-
soon iyo reer Saakow. 
  La soco …. 

Prof: Cali Sh. Maxamuud Gacal 

14 



KHAMIIS, 30-KA MAARSO 2017, BILLE WARGEYSKA SOMASA, TIRSIGA: 06, SANNADKA 1-AAD.  

 
 

 

HORUMARKA IYO DHAQANDHAQAALAHA 

Bulshada soomaaliyeed badankeedu waa xoolo dhaqato 
daba joogta   halka ay uga helayaan daaq iyo biyo si ay 
uga soo bixiyaan xilliyada adag ee ay soo maraan, kuna 
kallifta qabashada shaqo aad u culus, gaarsiisana in ay 
ka fogaadaan gogol iyo gisiinba, waxayna u taagan yihiin 
waraabka xoolaha, daajinta iyo diyaarinta yeelka ceelka 
looga cabbo. 
Xoolaha Soomaalidu dhaqato waxay u kala baxaan 
saddex nooc oo kala ah 1-Geel, 2-lo, 3, iyo ari 
Sida aan ka war qabno geelu waxa uu ku dhaqan yahay 
gobollada waqooyiga soomaaliya iyo gobollada 
bartamaha qaybo kamid ah galbeedka soomaaliya, 
waana dhulka taagga ah ee loo yaqaano dusha ama 
buuraleyda waxaana ku badan geedaha caleenta leh 
waayo wuxuu geellu calafsadaa caleenta geedaha sare, 
sidoo kale arigu wuxuu ku dhaqan yahay gobolladda 
bartamaha iyo gobollada koonfurta qaar kamid ah 
wuxuuna daaqaa geedaha geed gaabta ah (nagaarka)  
Lo’du waxay ku nooshahay inta udhaxaysa labada wabi 
ee dalka soomaaliya gaar ahaan shabeellooyinka in 
kastoo ay jiraan tiro yar oo ku dhaqan gobolada kale ee 
dalka soomaaliya.     
KALINTA DHAQAALAHA AY UGA JIRAAN XOOLUHU 

Runtii lama soo koobi karo kaalinta ay uga jiraan sare u 
qaadidda dhaqaalaha dalka waxaan hubaa in ay ka 
sareyso 80% daqliga guud ahaaneed. Waxaan filayaa in 
aysan helin xoola dhaqatada soomaaliyeed wax qabadkiii 
loo baahnaa ee daryeelka xoolaha in laga qabto 
xoolahooda maxaa yeelay, waxay ubaahnaayeen in ay 
xooluhu helaan daryeel dhankasta ah, waxaan u kala 
qaadaynaa daryeelkaas sida tan soo socota: 1, daryeel 
caafimaad 2, daaq iyo biyo joogta ah 3, suuq ku haboon 
qiimahooda 4, diyaarinta dhaqashada casriga ah ee isku 
dhafan xoolo iyo beero 5, sare u qaadidda wacyiga xoola 
dhaqatada 6, maal galin wax ku ool ah 7, kaydinta iyo 
qabashada biyaha roobka ( waro biyood) 
Tusaale haddii aan usoo qaadanno intii ay jirtay 
xukuumaddii dhexe ee dalka soomaaliya ee aan joognay 
Akademiyada cilmiga fanka iyo suugaanta waxaa noo 
imaan jiray qubaro ka socota jaamacadaha caalamka 
waxayna cilmibaaris ku sameeyeen xoolaha soomaliya 
guud ahaan haddii ay noqon lahayd hilibka, caanaha, iyo 
maqaarka xoolaha, balse ariga soomaalida ayay si gaar 
ah wax uga baareen sababtuna waxay ahayd hilibkiisa 
oo aad u macaan isla markaasna ka dhadhan 
wanaagsan ariga OSTAREELIYA gaar ahaan, guud 
ahaana midka caalamka ku nool waxaana jira sababo uu 
uga duwan yahay ariga kale, 1 dhadhankiisa oo aad u 
macaan waxaana keenaya calafkiisa oo ah mid dabiici ah 
2 wuxuu haystaa ilays cadceedeed oo wanaagsan  
3 qaniin la,aan ariga iyo xoolaha soomaalidu dhaqato 
guud ahaan  
ABAARIHII KA DHACAY DALKA SOOMAALIYA  
Dalka soomaaliya waxaa ka dhacay abaaro faro badan, 
waxaana lagu sheegaa magacyo kala duwan oo ay u 
yaqaanaan Bulshada soomaaliyeed dagmooyinkooda 
waxaa lagu kala magacaabaa abaartii Cagweyn, abaartii 
Xaaraama cuna, abaartii Masaaro karis, abaartii 
dabadheer, abaartii cirdhowr, abaartii maqan, abaartii 
lafocad abaartii Ilmo katag, abaartii noohiya,  

Intaas iyo in ka badan oo aanaan kasoo koobi Karin 
halkan maxaan ka baran karnaa oo noo noqon kara 
cashar wax laga faa iido si aanaan dhibkii oo kale mar 
labaad ama markale uusa noo soo marin  
Waxaan ogahay oo aan ku haynaa taariikhda in aan ka 
faa iidaysano dhacdooyinkaas xanuunka badan ee 
dalkeena ka dhacay, 
Isla markaasna baabi iyey dad iyo duunyo fara badan oo 
aan lasoo koobi Karin waxyeeladooda, waxaan filayaa in 
aad ka war haysaan sidii loogu gurmaday ama ay wax 
uga qabteen dawladdii kacaanka abaartii dabadheer ee 
loo qorsheeyey wax u qabashadii dadkii ku abaaroobay 
abaartaas waxayna ku beegnayd taariikhdu markay 
ahayd 1974tii shacabkii soomaaliyeedna waxaa loo kala 
qaybiyey laba qaybood oo kala ah: 1 qayb la dajiyey 
dhulka beeraha (beeraleey) 
2 iyo qayb la dejiyey badaha ( kalluumeysato) 
Waxaan u dhabba galnay dadkii kusoo barbaaray labada 
qaybood ee aan kor kusoo xusnay in ay yihiin dadka ugu 
tayada fiican jiilka maanta ka dhex muuqda Bulshada 
soomaaliyeed haddii ay ahaan lahayd, aqoon dhaqaale 
iyo bulshaba. 
Si aan uga hortagno dhibaatooyinkaas oo aan 
dadkeenna wax loogu qabto 
Waxaa lagama maarmaan ah in la helo tilaabooyinka  
soosocda.  
1. in la helo xukuumad dhexe oo matasha shacabka 
soomaaliyeed  
2. In laraadiyo oo la dhiso aqoonsi caalami ah.  
3. in la helo amni iyo kala danbeyn  
4. in la adkeeyo sinaanta wax qaybsiga Bulshada 
soomaaliyeed meel kasta oo ay joogaanba  
5. In la helo laxisaabtan dhab ah oo la ilaaliyo hantida iyo 
ammaanada Bulshada soomaaliyeed 
6. in la helo kayd guud oo qaran loogana hortago gaajo 
iyo macluul ku habsata shacabka soomaaliyeed 
Haddaan sidaas loo shaqayn marna kama baxayso 
Bulshada soomaaliyeed silica iyo saxariirta daashatay 
waayadan kor u dhaafay in ka badan rubac qarni. 
7. waxaa kaloo xil ballaadhan saran yahay dadka wax 
Alle siiyey ee ganacsatada ah oo laga doonaayo in ku 
bixiyaan maalkooda daryeelka Bulshada soomaaliyeed 
ee maanta u dhimaneysa gaajada, oonka, iyo xanuunka, 
oo ay dhici karto dadka badan boqolaalkun oo 
sooamaaliya in ay u geeriyoodaan biyo ay halmar 
cabbaan ama qado ay maalin kaliya quutaan, sidoo kale 
in ay dhintaan boqolaal caruur ah kuna abtirsada magaca 
soomaaliga oo iyaguna u qur go’ayaan dhowr bokis oo 
kiniini ah. 
Taasna waxaan ku rajo waynahay in aan la isku dhaafi 
doonin ee la isweydiin doono maalin kamid ah maalmaha 
adduunyo ama kuwa aaqiro, waayo wuxuu noo sheegay 
suubanaha (NNKH) in ruux walba la waydiinayo 
mas’uuliyadiisa dhan walba ah. 
Waxaan usoo jeedinayaa dhammaan wax garadka 
soomaaliyeed in ay u sara kacaan shacabkooda 
dhibaatada abaaruhu dhaafsiiyeen xoolihii ay lahaayeen 
oo aysan dabaraacin carruurta yar yare e da’da soo 
koreysa ee soomaaliyeed  
                               WD: C/qaadir Maxamed Cali      

TAARIIKHDII SAYID MAXAMED CABDULLE XASAN 

Maxamed C/lle Xasan waxa uu ku dhashay Balliga 
Gobaysane oo ku yaal degmada Buuhoodle, waqti lagu 
qiyaaso 1856-kii. Markii uu gaadhay  7 jir ayuu bilaabay inuu 
bilaabay inuu barto quraanka, wuxuuna ku dhameeyey 10 
jirkiisii, isla sanadkaa waxaa geeriyooday Aabihii, asna 
wuxuu noqday kaaliyihii Macallinkiisa, Maxamed, Markii uu 
qaangaaray wuxuu go’aan ku gaaray inuu noloshiisa u 
hibeeyo barashada iyo Faafinta diinta Islaamka, isagoo aan 
wali labaatan gaarin ayaana la aqoonsaday shiikhnimadiisa. 
Shiikh Maxamed wuxuu bilaabay inuu u socdaalo 
Magaalooyinka caanka ku ah aqoonta diinta ee ku yaal 
afrikada bari, sida caadada u aheyd wadaadada Soomaalida. 
Muddo 9 sano ah ayuu wuxuu ku hawshoonaa kororsashada 
aqoonta diinta iyo baariddeeda, 1891-kii ayuu wuxuu ku 
noqday dhulkiisii, halkaasoo uu ku guursaday. 
Saddex sano dabadeed ayuu aaday xajka, wuxuuna halkaa 
kula kulmay Sheekh Maxaded Saalax oo uu wacdigiisii aad 
ula dhacay. Wuxuuna ka mid noqday dariiqada Saalixiyada.  
Markuu ku soo noqday Soomaaliya wuxuu bilaabay inuu 
hirgeliyo dariiqadiisa. wuxuu degay Berbera, wuxuuna 
bilaabay inuu dadka ka wacdiyo. 
Sanooyin yar gudahood waxa uu aruursaday dad badan oo 
u badnaa ardaydii cilmiga ka baraneysay waxa uuna halkaa 
ka unkay adeegayaal la magac baxay Daraawiish. 
Ingiriiska oo xiligaa u talinayay Berbera aad ayuu uga soo 
horjeestay waxa uuna uu ku qasbay in uu Sayidka Berbera 
ka tago halkaa ayaa markaa waxaa bilowday dagaallo 
calculus oo dhexmaray Sayid Maxamed Cabdulle Xasan 
ciidankiisii iyo kuwa Ingiriiska ee u talin jiray gobollada 
wagooyi ee Soomaaliya. 
Tan iyo 1918-kii Ingiriisku wuxuu waday siyaasaddiisii aheyd 
xeeb isku difaaca. Dagaalkii koowaad ee dunida oo socday 
awgeed. Markuu dagaalkii dhamaaday ayaa Ingiriisku wuxuu 
isku soo dubba riday duullaan ay u wada dhanyihiin 
ciidammada Cirka Dhulka iyo Badda. Sanadkii 1920-kii 
billowgiisii ayaa bumbooyin lala dhacay Taleex oo sal dhig u 
aheyd Ciidammadii Daraawiishta. Taasina waxay aheyd 
markii ugu horaysay oo dad afrikaan ah lagula dagaallamo 
dayuurado, Daraawiishtiina way kala firdhatay. Sayidka iyo 
col uu hogaaminayey waxay aadeen Iimay oo ku taal xuduud 
ku sheegga Itoobiya, halkaas ayuuna sayidku ku geeriyooday 
Bishii Nofembar 23keedii 1920. Dagaaladii Daraawiishta 

Sayidku hogaaminayey iyo Ingiriiska dhex maray waxay 
billowdeen sanadku markuu ahaa 1900, waxaana ugu 
caansanaa dagaaladaas:- 
1. Dagaalkii Afbakayle 
Waa goobtii ugu horaysay ee dagaalku ku dhexmaray Ingiriis 
iyo daraawiish. 3-dii bishii juun 1901-dii ayuu dagaalkaasi 
dhacay, waxayna ka dhacday meel balli ah oo qiyaastii 45 
maayl laascaanood u jirta, kana xigta dhinaca galbeed. 
Haradaas waxaa waagii hore la oran jiray ‘Afbakayle’. 
Haddase waxaa loo yaqaan Haradhiig.  Sababta ay ku 
dhacday waxay aheyd 1901-dii ayuu Ingiriisku col saddex 
madax leh soo saaray, colkaas ciidankiisu wuxuu isugu jiray 
caddaan badneyn Hindi Bunjaab la yiraahdo, Soodaan 
Sawaaxili iyo Soomaali, Dadyowgaa waxay ahaayeen Dadkii 
dholalkooda la gumaysan jiray. Waxaana ciidankii Ingiiiska oo 
gaashaanle dhexe u ahaa Isweyne, oo gadaashii dambe  
soomaalidu u bixisay Suwayn Cawar. 
Bishii Juun 3-deedii ayaa foodda la is daray, dagaal kharaar 
kadib sida taariikh yahandu ay qoreen waxaa la sheegaa 
inuu Ingiriisku halkaa ay ka soo gaareen khasaaro dhan 70 
oo dhimasho ah iyo 80 oo dhaawac ah. Xagga 
daraawiishtana 70 dhimasho ah iyo 20 dhaawac ah. 
2. Dagaalkii Fardhidin. 
Fardhidin waa goobtii labaad, ee ka mid ahayd goobaha 
caanka ah, waxay ka dhacday hawdka Garoowe iyo 
laascaanood u dhexeeya wuxuuna dhacay 16-kii Juun 1901-
dii. Sababtii keentana dagaalka waxay aheyd markii uu 
Ingiriisku ogaaday daraawiish xooggeeda, dabkeeda, dadka 
u dagaalamaya geesinimadooda ayuu xaruntii daraawiisheed 
weerar ku qaaday. Markii waagu dilaacay ee ay hiim-hiimsi 
tahay ayaa ciidankii cadowga oo raamse-raamse u socday 
waddadii soo maray, isaguu ku talo jira inuu xarunta 
qabsado, hase yeeshee Daraawiishi Fiidkii horeba way ka 
war heshay oo maatadii way sii qaxsatay, halkaana waxaa ka 
dhacay dagal xun oo gacanta la iskula tagay. Inkastoo labada 
geesoodba geeridu ayan heyb laheyn haddaana daraawiish 
ayaa goobtii u hartay, dab iyo maal wuxuu gaalku watayna 
waa ka meersadeen iyadoon lib iyo abaal toona laheyn. 
Dagaalkaasi intii labada dhinac ka dhimatay oo sugan lama 
helin, hase yeeshee Ingiriisku wuxuu waxaan dhinaca 
Daraawiish ka dilay 69 xaajiyaa iyo mashaa’ikh u badan, 
qaarna tiro intaa ka yar uunbay sheegeen. 
3. Dagaalkii Beerdhiga 
Beerdhiga waa goobtii saddexaad ee goobaha waaweyn ka 
mid aheyd, waxay ka dhacday meel la yiraahdo xodayo, oo 
gaalgacyo waqooyi ka xigta, una jirta qiyaastii 70 maayl. 
Dagaalkaasi Wuxuu dhacay taariikhdu markay aheyd 6-dii 
Abriil 1902-dii. 
Ingiriisku isagoo ciilkii dagaalkii hore qaba canaan kululina ku 
dhacay ayaa Sarkaalka Suweyn, Cawar dagaal lixaad leh oo 
dhowr weji u kala socda nugaal ka soo bixiyey, isagoo ka war 
helay in Daraawiishi u guurtay Howdka Xaggiisa Koonfureed 
iyo Mudug xaggiisa sare. Daraawiish iyagoo dagaal u darban 
tallaabo-tallaabona ula socda ciidanka uu Ingiriisku soo diray 
ayaa foodda la isdaray. Khasaarooyin waaweyn ayaa halkaa 
ka dhacay. Ingiriisku wuxuu qirtay ciidamadooda in laga dilay 
150 nin, oo 3 nin Caddaan tahay, Daraawiishna laga dilay 62 
oo lix muqadimiin yihiin. Si kasta ha u dhacdee daraawiishi 
waxay goobtaa ku furatay 400 oo rati oo rasaas iyo saanad 
dagaal ay ku raran tahay iyo 200 rato oo khamro iyo raashin ay 
ku raran yihiin. 
 

W/D: C/qaadir Nuur Xuseen (Maax) 

TALOOYIN CAAFIMAAD 
 

Qeybta 1-aad 

• Waa maxay Cudurka Dabeyshu? 

• Cudurka Dabeysha waa cudur caabuqiisu halis 
yahay, kaas oo ku dhaca habdhiska neerfaha, 
wuxuuna sababi karaa cuuryaamid noloshaada oo 
dhan ah ama xataa dhimasho. 

• Yaa halis ugu jira in uu ku dhaco cudurka dabeyshu? 

• Qof kasta oo aan si buuxda loo tallaalin iyo ilmaha 
da’da shanta sano ka yar ayaa ugu nugul. 

• sidee buu cudurka dabeyshu u fidaa? 

• Fayruska cudurka dabayshu wuxuu jirka ka galaa 
afka marka cunto la cunayo ama biyo la cabbayo 
kuwaas oo ay gaartay bito ka timid saxaro qof qaba 
cudurka dabeysha. 

• Ma leeyahay  Daawo Cudurka dabeysha? 

• Maya, malaha daawo cudurka dabaysha. Mar 
hadduu kugu dhaco cudurkani, weligaa waad 
qabaysaa. 

• Ma laga hortagi karaa cudurka dabeysha? 

• Haa, habka keliya ee aad kaga hortagi karto 
cudurka dabeysha waa in la tallaalo cunuga. 

• Maxay kala yihiin labada tallaal ee cudurka 
dabeysha? 

• Labada tallaal ee Cudurka dabaysha loo isticmaalo 
waxay kala yihiin: 

• Tallaalka dhibcaha Dabeysha afka laga qaato oo 
loona yaqaan (OPV), Iyo tallaalka kale ee Dabeysha 
oo xididka looga duro, loona yaqaan (IPV) 

• Waa maxay OPV? 

• OPV waa talaal cudurka dabeysha oo bedqaba, 
wax ku oolna ah, kaas oo ka difaaca dadka in uu ku 
dhaco fayruska cudurka dabeyshu oo sababi kara 
curyaanimo. 

• Sidee baan ku ogaan karaa tallaalka ku dhex jira 
dhalada in uu wanaagsan yahay. 
Qodobka 1aad: haddii waxa ku jira dhalada gudaheeda 

uu ka cadyahay midabka dhalada tallaalkaasi waa 
fiican yahay waana la isticmaali karaa, 

Qodobka 2aad: Qodobka 2aad: Haddiise waxa ku jira 
dhalada gudaheeda uu la midab yahay midabka 
dhalada ama uu ka madow yahay tallaalkaasi waxtar 
ma laha lamana isticmaali karo. 

• Sidee baanu u qabanaynaa dhalada markii aanu 
siinayno dhibcaha tallaalka? 

• Cirbadda waxaa loo qabanayaa qiyaastii xagal ah  
45 digrii,  si loo xaqiijiyo in laba dhibcood si sax ah 
loo siiyey cunugga 

• sidee baanu u tuujinaynaa dhalada marka aan 
doonayno in aanu dhibcaha tallaalka dhiijino. 

• dhalada waxaa loo tuujinayaa si tartiib ah, kadibna 
jooji marka ay laba dhibcood ka dhibicdo. 

• Ma taabsiinaynaa goojada afkeeda faruuryaha 
cunuga? 

• Maya, ku dhibci dhibcaha afka cunugga oo furan, 
laakiin ha taabsiin faruuryaha ama carrabka. Haddii 
ay taabato tuur goojada markiiba. 

• Sidee baanu u asturnaa dhalooyinkaa iyo 
goojooyinka la isticmaalay? 

• Ku rid cirbadaha la isticmaalay bac adag ama 
weelka qashinka. Kadibna si haboon ugu hagaaji 
adeegaha caafimaad ama kormeerahaaga. Ha ku 
tuurin dhalooyinka la isticmaalay deegaanka. 

• Haddii waalidku aanu hubin da’da cunugga ma 
talaalaynaa? 

• Haddii uu cunugu u muuqdo inuu ka yar yahay shan 
sano, tallaal cunuggaas. 

• Sidee baanu u qiyaasi karnaa in cunuggu ka 
yaryahay shan sano? 

• Ha ku qabtaan ilmaha gacantooda midig dhegtooda 
bidix iyagoo gacantooda ku soo laabayaan 
bartamaha madaxooda korkiisa. Haddii ilmuhu ay 
awoodi waayaan inay soo taabtaan dhegahooda, 
haddaba qiyaas ahaan ilmahaa waxay ka yaryihiin 
shan sano. Waadna tallaali kartaa. 

• sidee baanu u xaqiijin karnaa inay si wanaagsan u 
wada shaqeeyeen Daryeelayaasha. 

• salaan oo adigu is bar, saaxiibnimo u muuji, si 
cadna ula hadal, u sharax sababta aad u soo 
booqatay, dulqaad u muuji, weydii su’aalo, 
dhageysana jawaabtooda. 

• sidee baanu u xusuusan karnaa tallaabooyinka la 
xiriira wada hadalka Daryeelayaasha? 

• Salaan, Weydii, u sheeg, ka caawi habka go’aan-
qaadashada, u sharax, kana soo noqo. 

• Marka aynu la hadlayno Daryeelayaasha ma 
weydiinayna arrimaha ku saabsan carruurta 
dhawaan dhalatay, kuwa jirran ama kuwa jiifa? 

• Haa, markasta waydii wax ku saabsan carruuta 
dhawaan dhalatay, kuwa shan sano ka yar kuwa 
xanuunsan iyo kuwa hurda, waxaa kale oo aad 
weydiisaa Daryeelayaasha oggolanshaha in la 
tallaali karo 

• Maxaa loo calaamadiyaa cunugga fartiisa marka la 
tallaalo? 

• Faryarada gacanta bidix ayaa la calaamadiyaa si 
loo muujiya in cunuggaasi tallaalan yahay. 

• haddii  aynaan calaamadi  cunugga fartiisa maxaa 
kale oo aan calaamadinaynaa beddelkeeda?. 

• Mararka qaarkood waxaan calaamadinaa far ka 
duwan tii hore ama suul. Waxaan weydiinaa 
kormeeraha inuu hubiyo calaamaddaas. 

• Maxaan u isticmaalnaa warqadda tallaalka? 

• Summadda lagu sameeyo warqadda tallaalka 
dusheeda waxaa lagu tiriyaa dhammaan carruurta 
kuwa aan la tallaalin iyo sababaha loo talaali 
waayey. 

• Calaamadinta guryaha waxaa lagu aqoonsadaa 
guryaha la booqday. 
 

Guddiga Akademiyada 

HABQORAALKA SHEEKADA 

SHEEKADA GAABAN 
Qeybtii 5-aad 

Taariikhda sheekada gaaban iyo waqtigii ay bilaabatay 

weli waa wax shaki ku jira, waxayse runtu tahay inay ka 

soo shaac baxday dhaqammo aan suugaantoodu qorrayn 

ee afka uun ku ekaa. Sheekooyin qoran oo ku siman ilaa 

dhalashadii Nebi Ciise ka hor ayaa laga helaa Baybalka 

cahdigii hore. Sidoo kale waxaa sheekooyin waqtigoodu 

fog yahay laga helaa kutubka jaamaca ah ee Quraanka.  

Sheekooyinku xiisihii loo qabay dartiis ayey jiiteen 

dhugmadii dadka qarni kasta ama bulsho kasta ha ku 

jireen eh. Ilbaxnimada ka hor waxay dadkii hore isugu 

soo ururi jireen dabshidyada xaafadahooda, waxayna 

iska marti gelin jireen sheekooyinka la xiriira waayo 

aragnimadooda maalmeed, ha ahaato, sidii midkood ugaar 

u soo dishey ama sidii midkood libaax ay is haleeleen uu 

uga adkaaday. Casrigeennan cusub waxaynu isku 

maaweelinnaa filimada, raadiyaha, iyo telefishinada, 

kuwaasoo ina tusayo ama inoo sheegaya nooc sheeko, 

haba ka casrisanaadeen noocyadii hore ee sheekoo 

tebinta eh.  

Jacaylka iyo xiisaha ay bani’aadamku u qabeen sheeko 

tebinta iyo dhegaysigeeda, waxay keentay caan bixiddii 

sheekada gaaban. Ninkii uga horreeyay oo qiimaha ay 

sheekada gaabani leedahay iyo kaalinta ay kaga jirto 

suugaanta magoogasho (Imaginative literature) sharxaa, 

wuxuu ahaa qoraa Maraykan ah oo la oran jirey Edgar 

Allan Poe.  

Sheekada gaabani waa nooc tiraabeed oo mala-awaal 

ah.Waa nooca ugu sahlan suugaanta magoogasho xagga 

dhismaha iyo dhererkaba.Akhristayaashu sheekada 

gaaban ayey ka door bidaan noocyada kale ee male-

awaalka, waayo wey ka dhib yar tahay xagga fahamka iyo 

dareen jiidadkaba. Haddaan sheekada gaaban dhinac 

dhigno noofalka waxaan dareemaynaa in sawiraddeedu ka 

sahlan tahay kana bayaansan tahay tan noofalka. Tirada  

jilayaasha, dhacdooyinka, Degaamada iyo muddooyinka 

sheekada gaabani wey ka xaddidan yihiin.  

Sheekada gaabani waxay dooxdaa dhacdo weyn oo 

aalaaba ay dulucdeedu ku saabsan tahay iska hor imaad 

arbaha (Hero) sheekada iyo koox kale oo ka dhan ah oo 

lagu magacaabo “Xumaanley” (Villains). 

Waxay sheekada gaabani fiiro gaar ah siisaa arbaha 

sheekada, facaayilkiisa, xiisihiisa, waxayna ku dhamaataa 

guulaysigiisa ama guuldaradiisa, kamana bixi karto 

sawirrada dhacdadaas iyo wixii la xiriira.Arbaha 

sheekada gaabani wuxuu kale oo halkan kula jiri karaa 

waxyeelo kale oo dahsoon sida dabeecadda, dareenkiisa, 

dareen kale iwm. 

Qoraaga sheekada gaabani uma yeelo arbaha ama 

qalanjada sheekadiisa tilmaamo ama camallo murgin kara 

ama dheerayn kara dhismaha sheekada, ujeeddooyinka 

qoraaga sheekadu, dherer kastaba ha yeelatee, waa inuu 

akhristaha tuso, maqashiiyo oo dareensiiyo waayo 

aragnimo nololeed oo sheekadu xambaarsan tahay; hase 

yeeshee waayo aragnimada sheekada gaabani 

gudbinaysaa way xaddidan tahay.  

 Haba ka xaddidnaato xagga jilayaasha iyo 

tilmaamahooda; dhacdooyinka, macnaha iyo 

deggaamadaba eh, sheekada gaabani waaqormo dhan oo 

midaysan oo leh bilow, dhex iyo dhammaad, gudbinaysana 

macne sugan.Xubin walba oo sheekada ka mid ihi waxay la 

haysataa xubnaha dhismo ee sheekada intooda kale. 

 Carl Garbo oo ahaa nin Maraykan ahi wuxuu 

sheekooyinka u kala qaybiyey shan jaad oo kala duwna, 

Sheeko Fal (of action), sheeko Jile, sheeko fagaare, 

sheeko fikrad, sheeko dareengujis. Sheeko walba oo 

kuwaas ka mid ahi, waxaa dulucdeedu xoogga saartaa 

xubinta sheeko oo la xiriirta iyadoo ayan xubnaha kalena 

ka marnayn ee ay dhammaystir u yihiin. Haddii si kale loo 

yiraahdo, sheekada gaabani isku si uma danayso 

xubnaheeda.Waxaa dhacda in mid xubnahaas ka mid ah, 

kasoo qaad jilaha, ay sheekadu himmad iyo fiiro gaara 

siiso, kuwa kalena ay dul mar guud ku samayso iyadoo aan 

ku dheeraan.Tixgelinta xubineed waxay ku timaadda 

iyadoo qoraalka lagu celceliyo xubintaas ama iyadoo lagu 

qeexo oraaho xusuus leh oo dareenka akhristaha jiita. 

 Qoraaga xariifka ahi, xubin kastaba ha 

tixgeliyee ama ha culaysiyee, wuxuu sheekadiisa u soo 

bandhigaa si akhristaha xiisihiisa kicisa, wuxuu kasbadaa 

oo hoggaan ku qabsadaa xiska ama dhugta iyo dareenka 

akhristaha.Wuxuukiciyaa oo dhaqaajiyaa dareenka 

akhristaha isagoo u adeegsanaya hannaanka iyo dulucda 

qoraalkiisa.Si uu ujeeddadaas u gaaro waa inuu qoraagu 

sheekada ka haqabtiraa ammuuro iyo shakhsiyaad isku 

liddi ah ama iska soo horjeeda sida naxdin iyo 

madaddaalo, jacayl iyo naceyb, caro iyo farax, samaanley 

iyo xumaanley iwm.Qoraa walba tix raac, tabihiisa iyo 

farshaxannimadiisa qoraal ayey ku xirantahay dhadhanka 

iyo xiisaha sheekadiisu. 
La soco ….. 

 

C. C. Warsame (Feegaar) 

DHAQAN SAWIRAN 

 

Boggan waxa aanu bil walba ku soo qaadanaa hal shey oo ah 

waxyaaba soomaalidu hiddaha iyo dhaqanka u leedahay, kaas oo 

aqoontiisa iyo faa’iidada uu u leeyahay soomaalida aanay dad badan 

ku baraarugsaneyn. waxaana sheygaa ka bixinnaa faallo kooban oo ku 

saabsan waxa uu yahay iyo sida loo adeegsado. Taasina Akadeemiyada 

Cilmiga Fanka iyo Suugaanta ayaa u xilsaaran. 
 

Sawirkan hoose waxaa kaaga muuqda alaab dhaqan oo soomaalida 

degaamadeeda kala duwan aad looga yaqaano, kaas oo gobollada 

soomaaliya oo dhan caan ka ah gaar ahaan degaamada reer miyiga. 

Shanlo 

 
 

Saqafta ama Shanladu waxa ay leedahay magacyo badan iyadoo loo 

eegayo degaamada kala duwan ee soomaalida, magacyadaa badan 

waxaa kamid ah SHANLO, FEEDH, FILIG, GARFEEDH, SAQAF, FILAY, 

SHIRIF IWM. Shanladu waxa ay leedahay laba qaab oo kala duwan, 

qaar labada dhinacba ilko ku leh oo inta dhexda lagu dhego geestii la 

doono looga shanleysto iyo qaar hal dhinac ilKo ku leh, oo dabo la 

qabsado leh dhinacna looga shanleysto. 

Ragga iyo dumarku shanloqoriga way kala leeyihiin. Aalaaba midda 

halka dhinac ilkaha ku leh waxaa isticmaala ragga, midda labada 

dhinac ilkaha ku lehna waxaa isticmaala dumarka. 

 

Shanlada waxaa laga qoraa dhirta dalkeenu uu caanka ku yahay 

Waxaana si farshaxannimo leh u qora geeda qore hibo u leh 

geedqorista.    

GUDDIGA AKADEMIYADA 

